
1 SAMUEL
Ḻakarama yukurra dhäwu
Djamiyulwalaŋuwuy ga

Djolwalaŋuwuy
Yana bukumirriyaŋala yothuwu Godkala
1:1–18 (Hannah prayed for a child)

1 Ŋunhala wäŋaŋura buku'‐wukumirriŋura,
yäkuŋura *Räma wäŋaŋura, waŋgany
yolŋu ḏarramu yukurrana nhinana yäku
†Yilkana, yurru ŋayi ŋunhi bäpurruny'tja
‡Burayim, 2 ga Yilkanawu miyalktja märrma'
yukurrana nhinana nhanukala, dhuwala
maṉḏa yäku maṉḏa gam', §Yana, ga *Binina.
Ŋayi Binina yäku goŋ‐yothumirrinydja
dhäyka, ga ŋayi Yananydja ga yothumiriw
yukurrana nhinana. 3 Yo, bitjana liŋgu
dhuŋgarra‐watjthinya walala ŋuli marrtjinya
yukurranha ŋulaŋuru Rämaŋuru ga bala
†Djälawlili wäŋalili buku‐ŋal'yunarawu
Godkala, liŋgu ŋunhala ŋuli yukurranha
bitjana liŋguna yolŋu'‐yulŋunydja marrtjinya
ḻuŋ'maranhaminya ŋunhamala wäŋalili, ga
bathana mundhurrnydja wekanha Godku
ŋunhala Djälawŋura wäŋaŋura yäkuŋura. Ga
ŋulinyaramirriyu ḏalkarra'mirri yukurrana
nhinana ŋunhilinydja Djälawŋuranydja
* 1:1 Ramah † 1:1 Elkanah ‡ 1:1 Ephraim § 1:2 Hannah
* 1:2 Peninnah † 1:3 Shiloh

wäŋaŋura yäkuŋura ‡Yelay, ga walkur maṉḏa
nhanŋu gäthu'mirriŋu maṉḏa märrma' §Yupni
ga *Biniya, ga maṉḏanydja balanyara liŋgu
ḏalkarra'mirri maṉḏa Garraywu. 4-5 Yo, wirrki
ŋayi yukurrana Yilkana märr‐ŋamathina
nhanŋu Yanawu, yurru ŋayi yothumiriw
ŋunhi dhäykanydja, yaka ŋayi yothunhanydja
gurrukaŋala. 6 Ga ŋayi ŋuriŋi wiripuŋuyunydja
dhäykayu Bininayunydja bitjana liŋgu ŋuli
yukurranha ŋanya ritjan'thunana, liŋgu ŋayi
ŋunhi yothumiriw.

7-8 Yo, bitjana liŋgu dhuŋgarra ŋupana
ŋayi ŋuli Yilkana ga miyalk maṉḏanha
nhanŋu ga yumurrku' marrtjinya ŋuli bala
Djälawlili. Bitjanana liŋguna walala ŋuli
marrtjinya ŋunhimala Buṉbulili Godkalanydja
gulŋiyinya, ga ŋayi ŋuli Yananydja
buku‐warwumirriyinyana, liŋgu ŋayi ŋuriŋi
wiripuŋuyunydja dhäykayu Bininayunydja
waŋanha ŋuli ŋanya ritjan'thuna, liŋgu
Garrayyu yaka nhanŋu ŋula yothu wekaŋala.
Yo, ŋäthinya ŋayi ŋuli bitjanana liŋgu
Yananydja, ga yakana ŋula ŋatha ḻukanha, liŋgu
ŋayi yukurranha ŋuli wirrki ḏukṯukmirriyinya
yothuwu.

9-10 Waŋganymirrinydja waluyu walala
yukurrana ŋatha ḻukana ŋunhala Djälaw, ga
ŋayi Yanayunydja ga yakana ḻukana ŋula ŋatha;
yana ŋayi gaŋgathinana, bala yana marrtjinana
Godkala Buṉbulili, bala ŋayi ŋunhalana
nyäy'‐nyayurrunanydja, wiṯthurrunana
‡ 1:3 Eli § 1:3 Hophni * 1:3 Phinehas

dhika märrliliyaŋala Godkalana. 11 Ŋayi
yukurrana dhawu'‐nherrarana Godnhana
bitjarra gam', “Garray God Ganydjarr‐ḏumurru,
ŋarranydja dhuwala nhuŋu djämamirri. Nhe
marŋgi ŋarraku, dhuwala ŋarra yukurra
galŋa‐warwumirriyirri. Yaka ŋarranha
meṉguŋanydja. Garray, ŋarra nhokala
ḏukṯuk, nhe yurru wekama ŋarraku yothunha,
waku'mirriŋunha, ga ŋunhi yurru ŋayi yothu
dhawal‐wuyaŋirrinydja, ŋarranydja yurru
wekama ŋanya roŋiyinmaramayi nhuŋuway.
Ga marwattja ŋanya yurru yaka gulkthun, liŋgu
ŋayinydja yurru ŋunhi nhuŋuway yana bitjanna
liŋguna.” Bitjarrayina ŋayi yukurrana dhäyka
ŋunhi bukumirriyaŋalanydja Godkala.

12-13 Ga ŋunhili dharapulŋura galki
dhurrwaraŋura, ŋayi yukurrana ŋunhiyi
ḏalkarra'mirri nhinana Yelay yäku, ga
nhäŋalanydja ŋayi yukurrana Yananha
ŋunhiyi miyalknha; ŋayinydja ŋunhi
dhäykanydja yukurrana bukumirriyaŋala,
ŋunhina liŋguna dhäruk yukurrana waŋana,
yurru ŋayi yukurrana waŋananydja ŋunhi
bukumirriyaŋalanydja gayul, rirrakaymiriw,
dhurrwara yukurrana waŋgany waŋana.
Ga ŋunhiyi ḏalkarra'mirri, ŋayinydja
birrka'yurruna yanapi ŋayi leŋu yukurranha,
14 bala yana ŋayi withiyarana ŋanya
ŋunhiyi, marrtjinana bala, bala waŋana
bitjarrana, “Yaka dhuwala nhuŋu ŋamakurru'
bitjanarawu leŋuwu. Mukthurrana nhe
ḻukanhaŋuru ŋänitji'ŋurunydja, ga nhiniya
biyaka ŋamathaŋana.”

15 Yurru ŋayinydja ŋunhi dhäykanydja
buku‐ruŋiyinmaraŋala bitjarra, “Yaka ŋarra
dhuwala yukurra leŋu. Ŋarra yukurrana
dhuwala yana bukumirriyaŋala bukukurru
waŋana Garraywala, wirrki waŋana, ga
ḻakaraŋala ŋarra yukurrana ŋarraku warwu
malanha. 16 Yaka ŋarranha nhäŋiniŋ'
ḻakaraŋa. Ŋarra yukurrana dhuwala
bukumirriyaŋalanydja bitjarrayinydjayi, liŋgu
ŋarra galŋa‐yätjthina wirrki.”

17 Ga ŋayi Yelaynydja waŋana, “Gatjuy,
marrtjiyana‐wala, ga nhiniya yukirriya
ŋoy‐yal'yunaraŋurana. Garrayyunydja yurru
wekamana yana nhuŋu nhäku nhe ŋanya
ŋäŋ'thurruna.”

18 Ga Yananydja waŋana nhanukala Yelay-
wala bitjarra, “Bukumirriyaŋanydja ŋarraku
biyaka liŋgu.” Bala ŋayi ŋunhi dhäyka
gaŋgathinana, bala marrtjina dhawaṯthurruna,
bala ŋayi ŋathana ḻukana, ga yakana biyapulny-
dja galŋa‐yätjthina.

Djamiyul dhawal‐wuyaŋinana
1:19–28 (Samuel was born)

19 Ga wiripuŋuyuna munhayu ŋayi †Yilkana
gaŋgathina ga nhanŋu miyalk maṉḏa
ga yumurrku', gaŋga'‐gaŋgathina beŋga
yana munhakumirri, bala yana walala
buku‐ŋal'yurruna Garraywuna. Ga dhäŋuru
ŋuliŋurunydja walala gonha'yurrunana, bala
marrtjina balayi roŋiyina walalaŋgiyingala
wäŋalili. 20 Yuwalkthi Garrayyunydja
† 1:19 Elkanah

birrka'yurruna ‡Yananha, bala ŋayi
galŋa‐ŋonuŋdhinana; ŋayi marrtjina
gurrukaŋalana yothunhana Yilkanawu, ga
ŋunhi ŋayi dhawal‐wuyaŋinanydja Yanawuŋu
yothuny'tja ḏarramu, ga yäkunydja ŋayi
nherrara ŋanya §Djamiyul.

21-22 Ga ŋunhi marrtjina walunydja
gilitjinana biyapulŋuwu roŋiyinyarawu bala
*Djälawwuyŋu mundhurrwu‐wekanharawu
biyapulwu Garraywu, ga Yananydja waŋana
dhuway'mirriŋuwala nhanukalaŋuwala
bitjarrana, “Nhepina marrtjiyanydja ŋe.
Ŋarranydja yurru nhinana, djäka dhiyaku
yothuwuna, ga gonha ŋayipi boŋguŋu
ga wakindhina märr, wakindhina wal'ŋu
ŋayi boŋguŋu, bala ŋarranydja boŋguŋu
yurruna gäŋunydja ŋanya bala, ga wekaŋu
Garraywunydja. Ŋayi yukurra yurru
nhinana ŋunhalana bili nhanŋuwaynha
yana Garraywuna djäma yukurra yurru
weyinŋumirrina, bitjanna liŋguna yurru.”

23 Ga ŋayinydja dhuway'mirriŋunydja yu-
raŋala bitjarrana gam' waŋana. “Yo, nhiniyana
nhe dhiyalana, ga djäka yukirriya. Gar-
rayyunydja yurru nhuna guŋga'yun, märr nhe
yurru djämana‐wala yana ŋunhi nhe nhä
dhawu'‐nherrara nhanukala.” Bala Yanany-
dja dhut‐gay nhinanana, bala dhangi'yurruna
yothunhana nhinana.

24 Yo, Djamiyulnydja ŋunhi yothuny'tja
ŋutharana marrtjina wakindhinana, ga ŋunhi

‡ 1:20 Hannah § 1:20 Samuel * 1:21-22 1:21–22 Shiloh

ŋayi wakinnha märr, ga ŋayi Yanayunydja
ŋäṉḏi'mirriŋuyunydja gäŋalana ŋanya
bala Djälawlilina wäŋalili, ga ŋunhana
maṉḏa marrtjina gulŋiyinanydja Buṉbulili
Garraywalana. 25 Wutthurrunanydja maṉḏa
wäyin buliki, ga ŋunhala maṉḏa bathara
mundhurr Garraywu wekaŋala. Ga biyapul
ŋunhi yothu'nhanydja ŋayi gäŋala bala
ŋurikala ḏalkarra'mirriwalana Yelaywalana.
26 Yananydja waŋana nhanukala Yelaywala
bitjarra, “Guyaŋirriŋga nhe ŋarranha yukurra
yulŋunydja? Baman' ŋunhi ŋäthili ŋarra
yukurra dhiyala djingaryun ŋunhi ya', yurru
ŋarra yukurra ŋunhi bukukurru waŋa Godkala;
27 ŋarra ŋanya yukurra ŋäŋ'thun ŋunhi
yothu'wu, ga dhuwalana gay' yothuny'tja
ŋayi wekaŋala ŋarraku. 28 Dhuwala ŋarra
ŋanya gäŋalana lili nhanŋuna Garraywuna;
ŋayi yukurra yurru nhina Garraywuna yana
nhanŋuwaynha. Dhiyalana ŋayi nhinana
yukurra yurru bitjanna liŋguna, ga yana liŋgu
ga rakunydhirri ŋayi yurru.” Bala maṉḏa
buku‐ŋal'yurrunana yukurrana Garraywuna.

2
Yanawuŋu bukumirriyanhara
2:1–11 (Hannah’s prayer)

1 Bala ŋayi ŋuliŋurunydja *Yana
bukumirriyaŋala waŋana buku‐ŋal'yurrunana
manikaykurruna, ga dhuwalana manikaynydja
ŋayi barkparkthurruna gam'.
* 2:1 Hannah

“Ŋarranydja dhuwala wirrkina
galŋa‐ŋamathina,

wirrkina ŋarra ŋoy‐ŋamathina
Garraywalanydja;

Garrayyu ŋarranha guŋga'yurruna
ganydjarr‐wekaŋala,

bala ŋarra gitkitthunna ŋuli ŋuriki ŋunhi
ŋayi miriŋu ŋarraku,

liŋgu Garrayyu guŋga'yurruna ŋarranha
wirrkina wal'ŋu.

2 Garray, nhenydja dhuwalanydja gänaŋ'thunna
yukurra God, Garrkuḻuknhawal'ŋu, nhep-
ina waŋganynha;

Yakana wiripunydja garrkuḻuk balanyara
bitjan nhe.

Nhe gungama ŋuli ŋanapurrunha, djäka
ḻatju'kuma.

3 Yo, nhe ŋunhi yolŋu, yaka
buŋgawa‐ḻakaranhamiya, ga yaka
wokthurra nhuŋuway nhe mirithiya,

liŋgu ŋayipina Godnha marŋgi ŋilimurruŋgu,
ŋayina yurru maḻŋ'marama ŋilimurruŋgu
djämawuynydja, mala‐yarr'yun marrtji
ŋilimurrunha.

4Ŋunhi ŋuli ŋula yol nhina ganydjarr‐ḏumurru,
nhanŋu yurru ganydjarrnydja ŋunhi
winya'yunna yana,

yurru Godthunydja ŋuli ganydjarr‐wekama
ŋunhinha ganydjarrmiriwnha.

5Ŋunhiwalala yolŋu'‐yulŋu ŋunhiwalala yukur-
rana nhinana ŋatha‐guḻku'mirri walala,

walalanydja marrtji warrya'yunna
ŋathawuna,

yurru Garrayyunydja ŋuli wekama ŋurikina
marrya'mirriwuna yolŋu'‐yulŋuwu,
ḏulpu‐wekamana ŋuli.

Godthu wekaŋala yumurrku'nha ŋurikala ŋunhi
ŋayi yothumiriw miyalk,

yurru ŋunhinydja dhäyka ŋunhi ŋayi
goŋ‐yothumirri,

ŋayinydja ŋunhiyinydjayi nhina yukurra
dhäparknha yothumiriwnha,

liŋgu nhanukala yumurrku'yunydja
gonha'yunna ŋanya yukurra.

6 Godthu ŋuli nyilŋ'marama wiripuŋunhanydja
yolŋu'‐yulŋunha,

ga wiripu‐guḻku'nhanydja ŋayi ŋuli
ŋal'marama garrwarkuma.

7 Wiripu‐guḻku'nhanydja ŋayi ŋuli
ŋurruwuykkuma, walalaŋgu ŋuli
rrupiyanydja ŋula nhänydja yana
buwayakthirrina,

ga wiripu‐guḻku'nhanydja ŋayi ŋuli Godthu
wekama walalaŋgu, ḻukunydjakuma
walalanhana.

8-9 Garrayyu ŋuli gunganhamarama
ŋunhinhanydja walalanha ŋunhi
walala ŋuli märr‐nherraṉmirri yukurra
nhanukala,

yurru ŋunhi rom‐yätjtja yolŋu winya'yun
yurru buku‐munha'ŋurana;

Yakana yurru yolŋu dhawaṯmaranharamirri
miriŋuwala goŋŋuru gänanydja
ŋanyapinyay ŋayi, nhanukalaynydja ŋayi
ganydjarryu.

10 Garray yurru ŋayipi nhäma mala‐yarr'yundja
dhuwala bukmak buku‐ḻiw'marama
wäŋanydja,

ŋayi yurru ganydjarrnydja wekama
ŋurikalanydja ŋunhi nhanukiyinguŋu
dhunupamirriyanhara,

ŋuriki ŋunhi ŋayi nherrara ŋanya ŋurruŋu
wal'ŋu nhinanharawu.”

Dhuwala ŋayi manikaynydja yukurrana Yanayu
miyamara, wokthurruna yukurrana Garraywu.

11 Ga ŋuliŋurunydja dhurrwaraŋuru, bala
maṉḏa †Yilkana ga Yana gaŋgathina, bala
marrtjinana roŋiyinana ‡Rämalilina, yurru
ŋayi ŋunhi yothuny'tja §Djamiyulnydja ŋunhala
bäymana nhinana *Djälawnha, ŋayi yukurrana
djämanydja Garraywuna, guŋga'yurruna
yukurrana ŋunhi ḏalkarra'mirrinha †Yelaynha.

Yelaywu gäthu'mirriŋu maṉḏa
dhuwurr‐yätjthina bitjarra liŋgu

2:12–17 (Eli’s sons were bad)
12 Ga ŋunhi ‡Yelaywu gäthu'mirriŋu maṉḏa

ḏarramu maṉḏa raypirri'‐waḏatjthinyana ŋuli
bitjanana liŋgu yukurranha, yakana maṉḏa
ŋuli yukurranha mäkiri'‐witjuna ga malthuna
Garraywu. Maṉḏa ŋunhi ḏalkarra'mirri
warray maṉḏa yulŋunydja Garraywu, yurru
maṉḏa yakana yukurrana yuwalkkuŋalanydja
djäma Garraywu; 13-16 yakana maṉḏa ŋunhiyi
rom yukurrana ŋayathaŋala ŋamathaŋala
yakana, ga ŋunhi ŋuli yolŋu'‐yulŋuyunydja
† 2:11 Elkanah ‡ 2:11 Ramah § 2:11 Samuel * 2:11
Shiloh † 2:11 Eli ‡ 2:12 Eli

mundhurrnydja wekanha Garraywu, ga
maṉḏa ŋuli ŋunhiyi maṉḏana djaw'yunanydja
ŋuliŋuru bitjanana liŋgu maṉḏakuwaynha.
17 Yurru Godthu nhäŋalanydja maṉḏanha
ŋunhi maṉḏa nhaltjarra yukurrana milma
djäma, ga yaka gonha'yurruna ŋayi; yana
ŋayi yätj‐lakaraŋalana ŋunhimalayi maṉḏanha
djämalili, liŋgu maṉḏa ŋunhiyinydjayi
bitjarranydja djäma yana bini ŋunhi mundhurr
nhanŋu Garraywu ŋula nhä.

Djamiyul ŋuthara wakindhinana bala djäma
Godkuna yukurrana

2:18–21 (Samuel grew up serving the Lord)
18 Yo, ŋunhi yutjuwaḻa gurrmul §Djamiyul

mukthurrunaŋga yana yukurrana nhinana
ŋunhalayina bäyma, guŋga'yurruna yukurrana
ŋunhiyi worruŋunha ḏarramunha *Yelaynha.
19 Bitjana liŋgu dhuŋgarra‐watjthinya ŋayi
ŋuli ŋäṉḏi'mirriŋuyunydja dharpunha
girri' yuṯa ŋurikiyi yothuwu, ga ŋunhi
ŋayi ŋuli marrtjinya lili †Djälawlili
buku‐ŋal'yunarawuna, ŋayi ŋuli ŋuriŋi
dhäykayu gänha ŋunhi girri', ga wekanhana
ŋurikiyi yutjuwaḻa'wu gurrmulwu. 20 Ga bitjana
liŋgu dhuŋgarra‐watjthinya ŋayi ŋuli ŋunhi
ḏalkarra'mirriyu Yelayyu bukukurru waŋanha
ŋuli yukurranha ‡Yilkanawu ga nhanukalaŋuwu
miyalkku §Yanawu, waŋanhanydja ŋayi ŋuli
yukurranha bukumirriyanhanydja bitjana gam'.
“Garray, dhiyaku maṉḏaku wekaŋa biyapul
§ 2:18 Samuel * 2:18 Eli † 2:19 Shiloh ‡ 2:20 Elkanah
§ 2:20 Hannah

djamarrkuḻi'nha, liŋgu dhiyaŋunydja gay'
dhäykayu wekaŋala nhuŋu ŋurruŋunhanydja
yothunha.” Ga ŋuliŋurunydja dhurrwaraŋuru
bala maṉḏa ŋuli marrtjinyana wäŋalilina,
ga ŋayi ŋuli Djamiyulnydja ŋunhala
bäymana nhinanha Djälawnha wäŋaŋura.
21 Bala yuwalkthi Garrayyunydja maṉḏanha
guŋga'yurrunana, bala Yanayu biyapul
djamarrkuḻi'nha gurrukaŋala, yana liŋgu ga
yumurrkuny'tja ŋunhi ḏarramuwurrunydja
ḻurrkun' ga märrma' miyalktja maṉḏa. Ga ŋayi
Djamiyulnydja ŋutharawakindhinana, ga djäma
yukurrana nhanŋuway yana Garraywuna.

Yelay ga nhanŋu gäthu'mirriŋu maṉḏa
2:22–26 (Eli and his sons)

22-23 Ŋunhi ḏalkarra'mirrinydja *Yelaynydja
wirrkina worruŋuthina, ga nhanukala ŋuriŋi
gäthu'mirriŋuyunydja maṉḏathu mukthur-
runana yukurrana yätj djäma. Yelayyu ŋäkula
maṉḏakalaŋuwuy ŋunhi maṉḏa yukurrana
yätjthina, bala ŋayi waŋana maṉḏanha
bitjarra, “Nhäku nhuma yukurra dhuwala
bitjandja yätjtja djäma? 24-25 Biyakana nhuma
ḏaḏawyurrana yätjŋurunydja djämaŋuru.
Yakana yurru nhumalanha ŋula yolthu
walŋakumanydja dhipuŋuruyi, ŋuli nhuma
yukurra yurru yätjthirri ŋayaŋu‐yätjkuma
Garraynhanydja.” Yelay bitjarranydja
waŋana yukurrana nhanukingalaŋuwala
gäthu'mirriŋuwala maṉḏakala, yurru
maṉḏanydja yaka ŋula mäkiri'‐witjurruna
* 2:22-23 2:22–23 Eli

nhanŋu. Liŋgu Garrayyunydja dhukarrnydja
gurrunhara liŋguna maṉḏaku bunharawuna
rumbal‐winya'yunmaranharawuna, liŋgu
maṉḏa yätj maṉḏa; yakana maṉḏa yukurra
yurru wapthun ŋunhimala bäpa'mirriŋuwala
Yelaywala dharapullili ga djäma yukurra yurru
Garraywu biyapulnydja.

26 Yurru ŋunhiyi gurrmul ya' †Djamiyul,
ŋayina ŋuthara marrtjina, ga ŋunhiyinydjayi
ŋayinydja ḻatju'na ŋanyana dhikana ḏarramu,
djäma yukurrana ŋayi ḻatju'kuŋalana. Gar-
raynydja nhanukala wirrkina galŋa‐ŋamathina,
ga bukmakthu yolŋu'‐yulŋuyu nhäŋala ŋanya
ŋunhimalayi, ga ḻakaraŋala ŋanya yukurrana
ḻatju'‐ḻakaraŋalana ŋunhi ḻatju'na ŋayinydja
ḏarramu.

3
Garray waŋana Djamiyulwala
3:1–21 (The Lord spoke to Samuel)

1 *Djamiyulnydja yutjuwaḻaŋ'ka yana
ḏarramu, märr‐wakinnha wal'ŋu gurrmulnha,
yurru ŋayi yukurrana mukthurruna
yana djäma yulŋunydja, Garraywu yana
nhanŋuway djäma yukurrana, guŋga'yurruna
yukurrana †Yelaynha ŋunhili Godkala
Buṉbuŋura. Ŋulinyaramirriyunydja
waluyu God yukurranha ŋuli yakaŋga
waŋanha guḻku'wala, ḻaka'‐ḻakaranha ŋayi
yukurranha ŋuli waŋanha yolŋu'‐yulŋuwala
märr‐ḻurrkun'kala yana, ga nhänha ŋuli
† 2:26 Samuel * 3:1 Samuel † 3:1 Eli

walala yukurranha mel‐yurthinyaranydja
märr‐waŋga'‐waŋganymirri. 2Ŋulinyaramirriyuyi
waluyu Yelaynydja wirrkina worruŋuthina, ga
bambaynha nhinana yukurrana. Waŋganymirri
munhaku Yelaynydja ŋorrana nhinana
ŋunhala, ŋayipi gäna ŋorrana nhinana,
3 ga ŋayinydja Djamiyulnydja ŋorrana
ga ŋunhili Godkala Buṉbuŋura, galki
Dhawu'‐nherraṉminyarawuyŋura Bathiŋura.
Ŋorrananydja maṉḏa yukurrana ŋunhili
munhakuŋga yana, ga baḏayalany'tja
yukurrana lanhdhirrany'tja nhärana
mukthurruna. 4Bala ŋayinydjamarrtjina Godtja
wäthurruna ŋurikiyi gurrmulwu ḏarramuwu,
yäku ḻakaraŋala ŋanya “Djamiyul,” bitjarra.
Ga Djamiyulnydja buku‐wakmaraŋala

waŋana bitjarra, “Gay! Nhäku nhe ḏukṯuktja?”
5 Ŋayinydja birrka'yurruna yanapi ŋayi Yelay,
bala ŋayi ŋuliŋurunydja gaŋgathinana,
bala ṉaŋ'thurruna bala Yelaywalana, bala
waŋana bitjarra, “Dhuwala ŋarra. Nhe
wäthurrunanydja ŋarraku.”
Ga ŋayi Yelaynydja waŋana

buku‐ruŋinyamaraŋala nhanŋu bitjarra, “Yaka
warray ŋarra nhuŋu wäthurruna,” bitjarra.
“Gatjala balayi marrtjiya, ga yukirriya.”
Bala ŋayi Djamiyulnydja balayi roŋiyina
ŋorranharalili.

6-7 Ga biyapul Garray wäthurruna nhanŋu,
yurru yaka ŋayi marŋginydja, bili yaka yukur-
ranha ŋuli nhanukala ŋäthili Garray waŋanha.
Bala ŋayi gaŋgathina, ga marrtjina balayi Yelay-
wala. Ŋayi waŋana bitjarra, “Nhe wäthurruna

ŋarrakunydja. Dhuwalana ŋarra.” Ga Yelayny-
dja waŋana nhanukala, “Yaka ŋarra nhuŋu
wäthurruna. Gatjala marrtjiya balayi.”

8 Ga biyapul ŋayi God wäthurruna nhanŋu
Djamiyulwu, ga biyapul ŋayi gaŋgathina,
ga balayi marrtjina withiyara Yelaynha, ga
waŋana bitjarra, “Yuwalk muka nheŋga
ŋarraku wäthurrunanydja. Dhuwalana ŋarra,”
bitjarra. Ga yurruna Yelaynydja marŋgithina,
ŋunhi ŋunhiyinydja ŋayipi Garray yukurrana
wäthurruna nhanŋu ŋuriki gurrmulwu.
9 Bala ŋayi waŋana nhanukala ŋurikalayi
Djamiyulwala bitjarra, “Gatjuy nhe yurru
marrtjiya balayi yukurranharalili, ga ŋuli ŋayi
yurru biyapulnydja nhuna yäku‐ḻakarama ga
nhenydja yurru waŋiya biyaka, ‘Waŋiyana
lili Garray. Ŋarranydja nhuŋu dhuwala
djämamirri, ga buthuru‐witjun ŋarra yukurra
nhuŋu.’ ” Ga bitjarra ŋayi yukurrana Yelay
dhäruk‐wekaŋala Djamiyulwunydja, bala
yana ŋayi Djamiyulnydja marrtjina balayi
yukurranharawuna.

10 Ga biyapul Garraynydja yarrupthurruna,
ga dhärrana nhanukala gali'lili, bala
yäku‐lakaraŋalana wäthurruna nhanŋu,
“Djamiyul, Djamiyul,” bitjarra. Ga ŋayinydja
Djamiyulnydja waŋana buku‐ruŋiyinmaraŋala
bitjarra, “Waŋiyana lili Garray. Ŋarranydja
nhuŋu dhuwala djämamirri, ga buthuru‐witjun
ŋarra yukurra nhuŋu.”

11-14 Ga Garrayyu ḻakaraŋala nhanŋu
Djamiyulwu bitjarra, “Yelaywunydja ŋunha
gäthu'mirriŋu maṉḏa wirrkina dhikana

yätjnha maṉḏa, raypirri‐waḏatjnha maṉḏa;
maṉḏa märr‐yätjkuŋala ŋarranha. Yelaynydja
marŋgi maṉḏakalaŋuwu yätjku romgu
ŋuriki, yurru yaka ŋayi yukurrana
maṉḏanha guḻmaraŋalanydja, bala ŋarranydja
yurru dhuwala bumana rakunygumana
walalanha ŋunhi gäthu'mirriŋunha walalanha
bukmakkumana yana, walala boŋguŋu
murrmurryurrunydja.” Ga bitjarra yukurrana
Garrayyu ḻakaraŋala Djamiyulwu, bala ŋayi
marrtjina balayi.

15 Ga Djamiyulnydja mukthurruna
yukurrana nhinana ŋunhili bili, yana
liŋgu ga djaḏaw'yurruna, yurruna ŋayi
gaŋgathinanydja ga ḻapmaraŋala ŋunhiyi
Garraywu Buṉbu. Beyaṉiyina ŋayi märr
bitjarra ya' Yelaywunydja ḻakaranharawu, nhä
ŋunhi nhanŋu yukurrana Garrayyu ḻakaraŋala.
16 Yurru ŋayinydja Yelaynydja wäthurruna
nhanŋu Djamiyulwu, ga Djamiyulnydja
marrtjinana‐wala, ga waŋana bitjarra, “Gäy',
dhuwala ŋarra,” bitjarra.

17Ga Yelayyu waŋana dhä‐wirrka'yurruna bit-
jarra, “Nhä nhuŋu Garrayyunydja ḻakaraŋala?
Ḻakaraŋa lili ŋarrakunydja? Bukmak yana
ŋarraku ḻakaraŋanydja biyakana; yaka yana
nhe yurru djuḻuḻ'maraŋa ŋula nhä bukmak.”
18 Bala ŋayi Djamiyulyunydja ḻakaraŋala buk-
maknha nhä malanha ŋunhi, warrpam' yana
ḻakaraŋala marrtjina ŋayi.
Ga Yelaynydja waŋana bitjarra, “Ŋayi muka

ŋunhi God Garray wal'ŋu. Ŋayipina yurru

djäma nhanŋuway ŋunhiyinydja, nhä ŋunhi
ŋamakurru'.”

19-20 Yo, Djamiyulnydja ŋuthara wakindhina
ḏarramuyinana wal'ŋu, ga Garraynydja
ŋunhala galkina nhanukalana. Buk-
makthu ‡Yitjuralpuyŋuyunydja ŋäkula
nhanukalaŋuwuy Djamiyulwalaŋuwuy, ga
walalana ŋanya dharaŋaranydja ŋäkula,
ŋunhi ŋayinydja dhäwu'‐ḻakaranharamirri
Godku. 21 Ga Garraynydja yukurrana
bitjarrana liŋguna maḻŋ'maranhamina
ŋunhala §Djälawnydja, ŋunhalayi liŋgu
yana wäŋaŋura dharapulŋura ŋunhi ŋayi
ŋäthili maḻŋ'maranhamina Djamiyulwala. Ga
ŋunhi ŋayi yukurrana Djamiyul waŋananydja
dhäruktja ga bukmaktthunydja yukurrana yana
ŋäkulana ŋanya dhäruknha.

4
Miriŋuyuwalalay Dhawu'‐nherraṉminyarawuynydja

Bathi djaw'yurrunana
4:1–18 (The enemies took the Covenant Box)

1 Bala ŋulinyaramirriyu *Bilitjiyawuyŋunydja
miriŋu ḻuŋ'maranhaminana bun-
haraminyarawuna †Yitjuralpuyŋuwuna,
ga walalanydja ŋunhalanydja bala
Yitjuralpuyŋunydja bitjarrayi yana
ḻuŋ'maranhamina nyäṉ'thunarawuna ga
bunharaminyarawuna bala‐lili'yunminyarawu
ŋuruku bala Bilitjiyawuyŋuwu. 2 Walala
‡ 3:19-20 3:19–20 Israel § 3:21 Shiloh * 4:1 Philistia † 4:1
Israel

Bilitjiyawuyŋunydja bilina bunanana walalaŋgu
Yitjuralpuyŋuwunydja, bunanhaminana walala,
bala yana bunharaminana yukurrana walala;
wirrkina walalanydja yukurrana bumara
lilinydja Yitjuralpuyŋunhanydja, yana liŋgu
ga guḻku'na dhika burakina rakunygunydja
Yitjuralpuyŋunydja, miṯtjinydja 4000‐nha.
3 Ga märr‐ḻurrkun'nha walŋathinanydja, ga
balanydja roŋi'‐ruŋiyina wäŋalilinydja. Walala
marrtjina waŋanharaminanydja bitjanminana,
“Wanhakana dhika Garraynydja? Nhäku ŋayi
yakanydja ŋilimurrunha guŋga'yurruna?
Nhäku warray walala ŋuruŋunydja
Bilitjiyawuyŋuyunydja ŋilimurrunha
djuḻkmaraŋala? Gul' ŋilimurru marrtji bala,
ga Dhawu'‐nherraṉminyarawuynha Bathi
märrama, ga gäma lilina ŋulaŋuru Godkala
Buṉbuŋuru ‡Djälawŋuru. Ŋilimurru yurru
gäma lilina, märr ŋayi yurru Godtja dhiyala galki
ŋilimurruŋgala, märr yurru ŋayi walŋakuma
ŋilimurrunha ŋulaŋuru miriŋuwala goŋŋuru.”
4 Yo, ŋunhiyi Dhawu'‐nherraṉminyarawuynydja
Bathi ganaŋ'maranharawuy Godku,
nhanŋuway wal'ŋu Godkuna ŋunhi ŋayi
ŋuli yukurranha God nhinanha ŋunhiliyi
dhiyala munatha'ŋuraŋga yana. Bala
yana walala dhäwu'‐gänharamirrinhana
djuy'yurruna Djälawlilina, ga maṉḏa
§Yelaywala gäthu'mirriŋuyu maṉḏathu
*Yupniyu ga †Biniyayu märraŋalana ŋunhiyi
Dhawu'‐nherraṉminyarawuy Bathi, bala yana

‡ 4:3 Shiloh § 4:4 Eli * 4:4 Hophni † 4:4 Phinehas

gäŋala ŋunhiwalana wäŋalili, ŋunhi wanhami
walala yukurrana wäŋaraŋala Yitjuralpuyŋu
miriŋu.

5 Walalanydja Yitjuralpuyŋuyunydja
ŋuriŋinydja dharr‐way nhäŋalana,
maṉḏa yukurrana marrtjina lili ŋunhiyi
Dhawu'‐nherraṉminyarawuynydja Bathi
gäŋalana bala nhinana, ga walalanydja ŋunhi
wirrkina goŋmirriyina dhika wiṯthurrunana
goŋmirriyina, yurru walala yiŋgathinana
gay' yatjunminana dhika. 6 Ga walalanydja
ŋunhalanydja Bilitjiyawuyŋuyunydja ŋäkulana
ŋunhi walalanha rirrakaynha yatjunminyarana
yiŋgathinyarana, bala waŋana ḻakaranhamina
bitjarrana, “Ŋäka walala. Nhäku ŋunha
walala yukurra yiŋgathirrinydja?” bitjarrana.
Ga yurruna walala ŋäkulanydja ŋunhi
Dhawu'‐nherraṉminyarawuy Bathi ŋunhilina
bunana walalaŋgu Yitjuralpuyŋuwalana
wäŋaŋura. 7 Ga walalanydja wirrkina dhika
beyaṉiyina, bala walala waŋanharamina
ḻakaranharaminanydja bitjarrana,
“Walalaŋgu waŋarrnydja liŋguna ŋunhana
walalaŋgalana. Ga dhuwalanydja yurru
ŋilimurru yakana djuḻkmarama walalanha
dhiyaŋunydja‐wala, liŋgu walalaŋgunydja
waŋarr ganydjarr‐ḏumurruna wal'ŋu.
8 Yolthuna ŋilimurrunhanydja yurru
walŋakuma ŋurukala walalaŋgalaŋuwalanydja
waŋarrwala? Ŋayipiŋga ŋunhi bu-
mara ‡Yetjippuyŋunhanydja ŋunhala
ŋanhdharkŋuranydja. 9 Ŋilimurrunydja
‡ 4:8 Egypt

yurru yana dhärra wuṉḏaŋarryirri, ga yakana
barrarirrinydja walalaŋgu. Ŋilimurru yurru
wirrki yana bumanydja walalanha, märr
yurru ŋuruŋu Yitjuralpuyŋuyunydja yakana
ŋilimurrunha ŋayathama rakunygu. Yaka
ŋilimurru ḏukṯuk, walala yurru ḏapmarama
ŋilimurrunha, bala djaw'yun djämawuna.
Bumanydja ŋilimurru yurru wirrki yana,
wirrki yurru bumanydja ga dhawar'marama
yana yurru walalanha.” Bitjarrana walala
yukurrana ŋunhi Bilitjiyawuyŋunydja ganyd-
jarr‐wekanhamina walalanhay walala. 10 Bala
yana walala marrtjinana‐wala, ga bunanana
nyäṉ'thurrunana ŋuriki Yitjuralpuyŋuwunydja,
bala yana bunharaminana wiṯthunminana
dhikana wal'ŋu wirrkina, ga bumaranydja
walala rakunyguŋalanydja guḻku'nhana
mirithirrina dhika Yitjuralpuyŋunhanydja,
3000‐nha miṯtjinydja rakunygunydja burakina.
11 Ga ŋuriŋina Bilitjiyawuyŋuyuna märraŋala
ŋunhi Dhawu'‐nherraṉminyarawuynhanydja
Bathinha, ga bitjarrayi liŋgu walala bumarayi
ŋunhi Yelaywunydja gäthu'mirriŋunha
maṉḏanha Yupninha ga Biniyanha.

12-13 Yurru waŋganydja ḏarramu
winya'yurruna, ga balayi waṉḏina Djälawlili.
Ŋayi Yelaynydja nhina‐dharrana galki ḻoḻuŋura
dhurrwaraŋura, nhäŋala nhinana; warwuyur-
runa ŋayi yukurrana ŋunhi yulŋunydja
ŋurikiyi Dhawu'‐nherraṉminyarawuywu
Bathiwu ŋunhi walala djaw'yurruna
ŋulaŋuru Garraywala wäŋaŋuru Buṉbuŋuru.
Yo, waṉḏinana ŋayi yukurrana ŋunhi

dhäwu'‐gänharamirrinydja, dhäwu'na gäŋala
yolŋu'‐yulŋuwana, ga bukmaknha dhika
yolŋu'‐yulŋunydja beyaṉiyinyaminana ga
yatjunminana nyä'yunminana wirrkina dhika.
14-15 Yo, Yelaynydja ŋulinyaramirriyu wirrkina
worruŋuyina 96‐nha dhuŋgarranydja nhanŋu,
ga bambaynha ŋayi ŋunhi yulŋunydja. Ŋayi
ŋäkula rirrakay nyä'yunminyara, bala ŋayi
waŋana bitjarrana, “Ŋäka dhika rirrakay ya'!
Nhäku walala yukurra dhika ŋäthinydja?”
16 Bala ŋunhiyi dhäwu'mirrina bunana nhanŋu,
ga ḻakaraŋala nhanŋu bitjarrana, “Ŋarra
dhuwala waṉḏina ŋulaŋuru bili ŋunha walala
yukurra bunharamirri.”
Ga Yelaynydja waŋana dhä‐wirrka'yurruna

ŋanya bitjarra, “Nhaltjarra yulŋunydja?
Go ḻakaraŋana ŋarraku.” 17 Ga
ŋuriŋi dhäwu'mirriyunydja ḻakaraŋala
bitjarra, “Ŋuruŋu Bilitjiyawuyŋuyunydja
djuḻkmaraŋalana ŋanapurrunha. Guḻku'na
Yitjuralpuyŋunydja raku'‐rakunydhina, ga
nhipala gäthu'mirriŋu maṉḏa märrma' yana
rakunynha maṉḏa liŋguna. Ga bitjarrayi liŋgu
walala ŋunhi djaw'yurruna Garraywunydja
Dhawu'‐nherraṉminyarawuy Bathi.”

18 Ga ŋunhi ŋayi ŋäkulanydja ŋunhiyi
malanha, ŋunhi walala djaw'yurruna
Dhawu'‐nherraṉminyarawuy Bathi, Yelaynydja
dhunupa dhaŋgalkthurrunana ŋuliŋuru
nhina'‐nhinanharamirriŋurunydja ḏiltjiyuna
ŋurrkanhamina; ga gupana‐ḏaw'yurrunanydja,
bala yana rakunydhinana. Ŋe, Yelaynydja
yukurrana djäka yolŋu'‐yulŋuwu miṯtji

ḏälkuŋala 40 dhuŋgarra ŋupara, ga ŋunhinydja
ŋayi rakunynha.

5
Godtja dhuwala biyapul gal'ŋu ganyd-

jarr‐ḏumurru ŋurukala Bilitjiyawuywalanydja
walalaŋgala waŋarrwala

5:1–12 (God is stronger than the Philistines’
God)

1 Yo, ŋunhi walala *Bilitjiyawuyŋuyu
djaw'yurruna Bathinydja ŋunhi
Dhawu'‐nherraṉminyarawuynhanydja,
ŋunhi ŋayi yukurranha ŋuli mel‐ḻakaranha
ŋuriŋiyi ŋunhi Godtja dhiyalaŋumina
bäyma, ŋunhiyina dhuwala walala
Bathinydja djaw'yurruna; djaw'yurrunanydja
walala, bala gäŋala bala †Yatjthutlilina
wäŋalili. 2 Yo, ŋunhiliyi buṉbuŋura
yukurrana djingaryurruna walalaŋgunydja
waŋarr, goŋbuy warray ŋamaŋamayunara,
walalaŋgiyinguŋu warray, ga ŋunhamalayina
walala nherraranydja ŋanya Godkunydja
ŋunhi Bathi Dhawu'‐nherraṉminyarawuynydja,
gali'lili nherrara waŋgany‐manapara
ŋurikalayina walalaŋgalaŋuwalana
waŋarrwala ‡Daykungalana yäkuwala.
3 Ga wiripuŋuyuna waluyu walala nhäŋala
ŋunhinhanydja waŋarrnha walalambalaynydja
galkinyarana, ŋunhalana yukurrana
ŋorrana munatha'ŋurana, gumurrŋura
yana bitjarra bäyma ya', galki ŋunhi
* 5:1 Philistia † 5:1 Ashdod ‡ 5:2 Dagon

Dhawu'‐nherraṉminyarawuyŋura Bathiŋura.
Walala ŋanya ḻaw'maraŋala ŋunhi
walalaŋguwaynydja waŋarrnha, ga balayi
nherrara ŋunhimalayi liŋgu dharapullili.
4-5 Ga biyapul wiripuŋuyu waluyu, ga
bitjarrayi yana liŋgu walala maḻŋ'maraŋala
galkinyara yana, ḏaŋgalkthunara ŋunhiyi
liŋgu, ga muḻkurrnydja ḏaw'yunarana
ŋorrana yukurrana ga waṉa maṉḏanha,
ḏaŋga'‐ḏaŋgalkthurrunana bala‐a‐a walala
yulŋunydja ŋunhiyi walala, ga ŋunha
wapthurruna galki dhurrwaralilina, bala
ŋunhilina marrtjina ḏäpthurrunanydja, ga
rumbalnha ŋayi waŋganynha yukurrana
ŋunhilinydja ŋorrana galki ŋunhi
Dhawu'‐nherraṉminyarawuyŋuranydja
Bathiŋura.

6 Ga Garrayyunydja murr'maraŋalana
walalanha, dhä‐ḏir'yurrunana ŋunhala Yatjthut-
tja wäŋaŋura; bukmaknha yolŋu'‐yulŋunydja
yukurrana rirrikthunminana. Yo, wäŋanydja
ŋunhiyi nyiknyik‐mäypamirriyinana,
dhaŋaŋdhinana marrtjina dhika, ga ŋuriŋiyi
nyiknyikthu gäŋalanydja ŋunhi rerri
walalaŋgu. 7 Bukmaknha yolŋu'‐yulŋunydja
marrtjina rirrikthunminana, ga wirrkina
walala barrarinanydja. Bala walala
waŋananydja yukurrana bitjarrana,
“Dhiyaŋu Waŋarryu §Yitjuralpuyŋuwalanydja
ŋilimurrunha yukurra dhä‐ḏir'yunna, ga
ŋunha ya' ŋilimurruŋgu waŋarrnha. Yaka
ŋilimurru ḏukṯuk dhiyakunydja, ŋilimurru
§ 5:7 Israel

ŋayathama yukurra yurru weyin dhuwala
Dhawu'‐nherraṉminyarawuy Bathi.” 8 Bala
yana walala dhäwu'mirrinhana djuy'yurruna
bala buŋgawawala Bilitjiyawuyŋuwala,
walala dhäruktja djuy'yurruna bitjarrayina,
“Yaka ŋanapurru ḏukṯuk dhiyaku
Dhawu'‐nherraṉminyarawuywu Bathiwu
Yitjuralpuyŋuwalaŋuwunydja; yaka ŋanapurru
ḏukṯuk ŋayi yukurra yurru dhärra dhiyala
ŋanapurruŋgala wäŋaŋura.”
Ga ŋayi ŋunhi giŋdja waŋana, “Djuy'yurrana

bala ŋunha *Gäthlilina wäŋalili,” bitjarra.
Bala yuwalkthi walala gäŋala bala Gäthlilina.
9 Ga dhunupana ŋunhalanydja wäŋaŋura
Garrayyu dhä‐ḏir'yurrunayi ŋurikinhanydja
walalanha, ga bitjarra yana liŋgu yolŋunydja
walala bukmakthina rirrikthunmina ŋuriŋi yana
liŋgu waŋganydhu rerriyu; bukmaknha walala
yukurrana wirrkina dhika rirrikthunmina,
worru'‐wurruŋu wakinmirri ga yawirriny'
yolŋu'‐yulŋu. 10 Bala yana walala ŋunhi
Dhawu'‐nherraṉminyarawuynydja Bathi
djuy'yurrunana‐wala wiripuŋulilina wäŋalili
†Yikrunlilina, ga walalanydja ŋunhilinydjawäŋa
ŋurukuynydja yolŋu'‐yulŋu waŋana bitjarra,
“Nhäku nhuma dhuwalanydja gäŋala lilinydja?
Nhuma ḏukṯuk ŋanapurru yurru murrmurryun
bukmaknha? Yaka dhuwala ŋanapurru ḏukṯuk
dhiyakiyi Yitjuralpuyŋuwu waŋarrwu, dhiyala
yukurra yurru djingaryun.”

11 Bala walala ḻakaraŋala giŋgu

* 5:8 Gath † 5:10 Ekron

walalaŋgiyingalaŋuwu buŋgawawu bitjarra,
“Djuy'yurrana ŋanapurruŋgala dhuwalanydja
bathi ŋi', bala roŋinyamaraŋana balayi Yitju-
ralliliyi, märr ŋilimurru yakaŋga bukmaktja
murrmurryun marrtji.” Yo, bukmaknha dhika
beyaṉiyinanydja, bili Garrayyunydja yukurrana
wirrkina dhä‐ḏir'yurruna walalanha. 12 Yo,
guḻku'na marrtjina murrmurryurrunanydja
ga wiripu‐guḻkuny'tja yana rirrikthunmina
marrtjina, bala walala yukurrana bukmaknha
märrliliyaŋalanydja walalaŋgalayŋuwala
waŋarrwalanydja walalaŋgu guŋga'yunarawu
ga walŋakunharawunydja.

6
Bilitjiyawuyŋuyu yolŋuyu walalay

djuy'yurrunana roŋiyinyamaraŋala
Dhawu'‐nherraṉminyarawuynydja Bathi balayi
Yitjuralliliyi

6:1—7:1 (The Philistines sent the Covenant Box
back to Israel)

1-2Yo, ŋunhiyiDhawu'‐nherraṉminyarawuynydja
Bathi ŋunhili yukurrana djingaryurruna
*Bilitjiyanydja wäŋaŋura makarrŋura 7
ŋaḻindi ŋupara, ga yolŋu'‐yulŋunydja
yukurrana waŋanhamina bitjanmina,
“Nhaltjan ŋilimurru yurru dhuwala djuy'yun
balayinydja †Yitjurallilinydja?” Bala
walala waŋana dhä‐wirrka'yurruna ŋunhi
ḻiya‐djambatjmirrinha yolŋu'‐yulŋunha, 3-6 ga
walalanydja ŋuriŋi ḻiya‐djambatjmirriyunydja

* 6:1-2 6:1–2 Philistia † 6:1-2 6:1–2 Israel

ḻakaraŋala walalambala bitjarra, “Nhuma
yurru djuy'yundja dhuwalayi, ga djuy'yurrayi
nhuma yurru mundhurrnydja manaparra.
Djämanydja nhuma yurru waŋgany
rulu' nyiknyik, garwarrwarr'mirri dhika
nyiknyik, bala yana djuy'yurrana‐wala
roŋiyinmaraŋana dhuwalana manaparra
Yitjuralpuyŋuwuna Waŋarrnha. Ŋunhi
nhuma yurru bitjandhiyinydja djuy'yun,
mak yurru Yitjuralpuyŋuwunydja ŋunha
Waŋarr ḏaḏawyunna, yakana ŋayi yurru
biyapulnydja dhä‐ḏir'yun ŋilimurrunha. 7 Ga
biyaka nhuma yurru roŋiyinmaraŋanydja
ŋunhi Dhawu'‐nherraṉminyarawuynydja
Bathi gam'. Djäma walala yuṯa wal'ŋu
yana girri' warryu'‐warryunarawu bala,
ga märraŋa märrma' buliki' maṉḏanha,
yurru yuṯa maṉḏanha wal'ŋu yana,
yothumirrinha maṉḏanha. Märraŋa djaw'yurra
ŋunhiyi yothunhanydja maṉḏanha balayi
ŋunhimala ḻoḻulili nherrala, 8 ga biyakayi
gurrunharra dharpa maṉḏakala ŋurikala
ŋäṉḏi'mirriŋuwala maṉḏakala buliki'wala
warryu'‐warryunarawu bala. Nherrala
ŋunhi Dhawu'‐nherraṉminyarawuynydja
Bathi ŋunhimalayi girri'lili, ga gali'lilinydja
gurrunharra ŋunhiyi garwarrwarr' mundhurr,
ŋunhi nhuma yurru djuy'yun balayi
walalaŋgalaŋuwu waŋarrwu mundhurr, ga
yurruna yurru buliki'nhanydja maṉḏanha
djuy'yun gänana‐wala. 9 Yo, ŋuli maṉḏa yurru
buliki' maṉḏa marrtji ganan maṉḏakuway
yothunha maṉḏanha ŋunhimala bäyma,

bala yurru marrtjina‐wala yana Yitjurallilina
wäŋalili, ga yurruna ŋanapurrunydja
yurru marŋgithirrina ŋunhi yuwalktja
ŋuriŋi Yitjuralpuyŋuwalanydja waŋarryu
ŋanapurrunha yukurrana dhä‐ḏir'yurruna
ŋuriŋi rerriyu. Ga ŋuli ŋayi yurru dhiyaŋu
buliki'yu maṉḏaŋuyu yakanydja ganan dhuwala
wäŋa, ga ŋunhinydja ŋanapurru yurru
marŋgithirri ŋunhi rerrinydja ŋunhiyi yawungu
gäna yana wakinŋu buna, gäna rerri yana.”

10-11 Yo, bitjarrayinydja walala
ŋunhi dhuḏakthurruna yana dhäruk,
ŋunhi walalaŋgu yukurrana ŋuriŋiyi
ḻiya‐djambatjmirriyu ḻakaraŋala. Walala
Dhawu'‐nherraṉminyarawuynydja Bathi
gurrunhara ŋal'maraŋala ŋunhimalanayi
girri'lilina, bala yana ŋunhi buliki'nhanydja
maṉḏanha djuy'yurrunana‐wala. 12 Dhunupa
maṉḏa ŋunhi bulikiny'tja maṉḏa yana
marrtjinana dhunupana‐wala yana ŋunhana
Yitjurallilina, yurru marrtjinanydja maṉḏa
yukurrana, ḻoḻthurruna marrtjina bala
maṉḏa ŋäthina, yurru yakana ŋula
maṉḏa bilyurruna ŋuliŋuru gatjaḻŋuru
gatjpaḻ'yurrunanydja; dhunupana yanana
maṉḏa yukurrana marrtjinanydja, yana liŋgu
ga bur‐bunana ŋunhala ‡Beth‐Djimatjnha
wäŋaŋura, Yitjuralpuyŋuwalana wäŋaŋura.
Ga ŋunhiyi Bilitjiyawuyŋuwunydja buŋgawa
giŋ malthurrunayi marrtjina lili, marrtjina
yukurrana märr‐barrku bitjarra ya', walala
marrtjina nhäŋala nhaltjarra maṉḏa yukurrana
‡ 6:12 Beth Shemesh

ŋunhiyi.
13 Ŋulinyaramirriyuyi waluyu walala

yukurrana yolŋu'‐yulŋuyunydja ŋunhi
warkthurruna ŋunhala dhulmu‐waṉarra'ŋura,
ŋatha marrtjina gulkthurruna birrali.
Walala bitjarra mel‐garrwarthina, dharr‐way
nhäŋalana, maṉḏa yukurrana ŋunhi
bulikiny'tja maṉḏa marrtjina lilina
withiyara, gäŋalana marrtjina ŋunhi
Dhawu'‐nherraṉminyarawuynhana Bathinha.
Bala walala wirrkina dhika goŋmirriyinanydja,
wiṯthurruna bäymana dhika. 14-15 Yo,
ŋunhiyi bulikiny'tja maṉḏa marrtjinana
lili nhinana, galkithinana marrtjina‐a‐a;
gulyurrunanydja maṉḏa ŋunhilina bäymana
galki guṉḏa yukurrana baḻapthurruna
yindi. Ga ŋuriŋi ḏalkarra'mirriyunydja
ḻaw'maraŋalana ŋunhi Garraywunydja Bathi,
bala nherrara ŋunhimalayina guṉḏalilina
ŋal'maraŋala. Girriny'tja walala ŋunhi
warryunaramirrinydja djat‐djatthurrunana, ga
gurthakuŋalana, ga ŋunhiwäyinnhamaṉḏanha
buliki'nha maṉḏanha wutthurrunana. Bala
walala bathara mundhurrnha wekaŋala
Garraywuna, buku‐ŋal'yurrunana yukurrana
manapara Garraywuna. 16-18 Ga ŋunhi
Bilitjiyawuyŋuyunydja buŋgawayu walalay
nhäŋalana yukurrana walalanha yana, bala
walala ŋanydjaḻa'yurruna, bala marrtjina
roŋiyinana.

19 Ga wiripu‐guḻku'yunydja ŋuriŋi
Yitjuralpuyŋuyu yolŋu'‐yulŋuyu,
walala dhä‐ḻaw'maraŋala ŋunhiyi

Dhawu'‐nherraṉminyarawuynha Bathi, ga
nhäŋala djinawa' rurraŋ'thurruna. Dhunupa
Garrayyunydja walalanha bumara warray,
rakunyguŋala warray, liŋgu ŋunhiyinydjayi
Bathi ganaŋ'thunmaranharana, gänana wal'ŋu
nhanŋuwaynha ŋunhinydja, dhuyuna wal'ŋu,
ŋunhi yukurra ḻakarama Garraynhana ŋunhi
ŋayinydja garrkuḻuk gal'ŋu, gäna wal'ŋu ŋayipi
yana, yakana ŋula nhä. Yo, ŋunhinydja
walala ŋunhi walala mulka'‐mulkana
goŋdhu, yana walala rakunydhinana‐wala,
ga bukmaktja yolŋu'‐yulŋunydja ŋunhi
Yitjuralpuyŋunydja nyä'yunminana dhika
walalaŋgu. 20 Ga bukmaktja ŋurikiy
wäŋawuy yolŋu'‐yulŋu waŋana bitjarrana,
“Garraynydja dhuwala ganaŋ'thun yukurra
wal'ŋu, garrkuḻuk wal'ŋu gäna ŋayipi
ŋula nhämiriw. Yol yurru djingaryundja
nhanukalanydja? Yaka ŋilimurru ḏukṯuk
dhiyaku Dhawu'‐nherraṉminyarawuywu
Bathiwu. Wanhamala ŋilimurru yurru ŋanya
djuy'yundja? . . . märr ŋayi yurru dhiyalanydja
yaka yukurra nhina, ŋilimurruŋgalanydja
galki?”

21Bala walala dhäwu'na djuy'yurruna wäŋalili
ŋunha §Girat‐Djiramlili wäŋalili, waŋananydja
walala bitjarra, “Bilitjiyawuyŋuyunydja liŋguna
roŋiyinmaraŋala Garraywunydja Bathi. Go mar-
rtjiyana lili, walala ga märraŋana.”

7
1 Bala yolŋu'‐yulŋu ŋurikiyi Gi-

§ 6:21 Kiriath Jearim

rat‐Djirambuyŋunydja marrtjinana lili, ga
märraŋalana, bala yana walala gäŋalana
ŋunhimala walalaŋgiyingalana wäŋalili;
gäŋalanydja walala ŋunhi Bathinydja, ga
gurrunhara ŋunhimala waŋganygala wäŋalili
ḏarramuwala yäkuwala *Binatapkala, ŋunhi
ŋayi yukurranha ŋuli nhinanha ŋunhala
bukuŋura. Bala walala ganaŋ'maraŋalana
nhanŋu gäthu'mirriŋunha †Layatjanhana, ŋayi
yukurra yurru djäkanydja ŋuriki Bathiwu,
djäma yukurra yurru Garraywu.

Yitjuralpuyŋu yolŋu walala bitjarra wuyunmi-
nana walalaŋguway yätjkuna

7:2–17 (The people of Israel confessed their
sins)

2Ga ŋunhiyiDhawu'‐nherraṉminyarawuynydja
Bathi yukurrana dhärrana yana nhäyika
wäŋaŋura mukthurrunaŋga yana ba-
man'ŋumirrina, dhuŋgarranydja 20 ŋupara.
Ga bitjanana liŋgu ŋuli ‡Yitjuralpuyŋunydja
yolŋu'‐yulŋu galŋa‐yätjthinyana yukurranha,
liŋgu mari yukurrana yana mukthurruna
marrtjina ŋunhala wäŋaŋura Yitjuralnydja,
bala yana walala ŋuli ŋäthinyaminyana
märrliliyanha Garraywala guŋga'yunarawuna.

3 Ga §Djamiyulyunydja ḻakaraŋala ŋurikala
Yitjuralpuyŋuwalanydja yolŋu'‐yulŋuwala
bitjarrana gam', “Ŋuli nhuma yuwalkkuma
warray yurru ŋula bilyun warrpam'
Garraywalana, ga nhanŋuwaynha wal'ŋu

* 7:1 Abinadab † 7:1 Eleazar ‡ 7:2 Israel § 7:3 Samuel

yurru yukurra buku‐ŋal'yun bukmakthu
nhokiyingala ŋayaŋuyu yuwalkkumana
wal'ŋu, nhuma yurru yana djalkthurrana
ŋunhinydja mulku'‐mulkurunhanydja
waŋarrnha walalanha, yarrkmaraŋana,
ḏupthurrana‐wala, bala yana wekanharamiya
nhunapinyaynydja nhe warrpam'nha
yanana nhanŋuwaynha Garraywuna. Ga
ŋayi yurru Garrayyunydja nhumalanha
walŋakumana, dhawaṯmaramana‐wala yurru
ŋulaŋurunydja ganydjarr‐ḏilkurruwalanydja
*Bilitjiyawuyŋuwalanydja goŋŋuru.” Ga
bitjarrana yukurrana ŋayi Djamiyul
waŋananydja. 4 Bala walalanydja marrtjina
djalkthurrunana ŋunhi wiripuŋunhanydja
walalanha waŋarrnha walalanha, †Bälnhanydja
ga ‡Yatjatinhanydja, bala waŋganygu yana
walala yukurrana buku‐ŋal'yurrunanydja
nhanŋuway yana Garraywuna. 5-6 Djamiyulyu
ḻuŋ'maraŋala yolŋu'‐yulŋunha ŋunhi
bukmaknha yana Yitjuralpuyŋunha, ga bukmak
walala ḻuŋ'thurrunanydja ŋunhamala wäŋalili
§Mitjapalili. Bala yana Djamiyul waŋanana
bitjarra, “Ŋarra yurru bukumirriyama waŋa
Garraynha walŋakunharawu nhumalaŋgu,”
bitjarra ŋayi waŋana.
Ga ŋunhi yolŋunydja walala bukmak yukur-

rana nhinana ŋoy‐ŋathamiriw walala yana,
wuyunminana bitjarrana walalaŋgalayŋuwu
yätjkuna, waŋana yukurrana wirrkina
dhika bitjarrana, “Yuwalk yana ŋanapurru
* 7:3 Philistia † 7:4 Baal ‡ 7:4 Astarte § 7:5-6 7:5–6
Mizpah

ŋayaŋu‐yätjkuŋalanydja Garraynha.” Walala
buku‐ŋal'yurrunanydja yukurrana Garraywu
wekaŋala mundhurrnha‐manapara.

7 Ga walalanydja ŋunhalanydja Bil-
itjiyawuyŋuyunydja ŋäkulana, ŋunhi walala
yukurrana Yitjuralpuyŋu miṯtji yolŋu'‐yulŋu
ḻuŋ'maranhamina ŋunhala Mitjapa wäŋaŋura,
bala yana walalanydja ŋulaŋurunydja
yurrum'maraŋala miriŋunha warray, bala yana
nyäṉ'thurrunanawalalaŋgu lili. Ga walalanydja
ŋunhala Yitjuralpuyŋuyunydja ŋäkulana,
ga mirithinana walala ŋoy‐yätjthinanydja
beyaṉiyinana. 8 Bala yana walala
waŋana Djamiyulwalanydja bitjarrana,
“Biyaka bukumirriyaŋana Garraywalanydja,
märrliliyaŋa ŋäŋ'thurrana yukirriya ŋanya,
märr yurru ŋayi ŋilimurrunha walŋakuma
muka ŋulaŋuru miriŋuwalanydja goŋŋuru,”
bitjarra. 9 Ga ŋayinydja Djamiyulyunydja
wekaŋala, bathara mundhurr Garraywu; ŋayi
yukurrana waŋana bukumirriyaŋalanydja,
ŋäŋ'thurruna waŋana yukurrana bukukurru
waŋana bitjarra, “Garray, guŋga'yurra
dhuwala Yitjuralpuyŋunha, nhuŋuway wal'ŋu
miṯtjinha.” 10 Ga yuwalkthi ŋayi Godthunydja
ŋäkula ŋanya bukumirriyanhara, ga ŋunhi
walala Bilitjiyawuyŋunydja marrtjina lili
yukurrana, nyäṉ'thurrunana walalaŋgu, bala
ŋayinydja marrtjina Garrayyunydja walalaŋgu
djuy'yurruna waltjaṉnha ga maykarraṉ'nha,
ŋutu'na dhika maykarraṉ' bunana. Ga
walalanydja ŋunhi Bilitjiyawuyŋunydja
wirrkina dhika barrarina, yurru walala

gundupuŋalana gay', barrariŋuna dhika
marrmarryunminana. 11-12 Ga walala
ŋuriŋi Yitjuralpuyŋuyunydja ŋuparana‐wala
walalanha, bala yana djuḻkmaraŋalana
walalanha ŋunhi Bilitjiyawuyŋunhanydja,
liŋgu Garrayyu walalanha guŋga'yurruna.
13-14 Ga biyapulnydja Bilitjiyawuyŋu yakana
lili roŋiyina, bitjarrana liŋguna marimiriwnha
ŋula nhämiriwnha yukurrana dhärrana ŋunha
wäŋa, yana liŋgu‐u‐u ga Djamiyul rakunydhina.

15 Yo, Djamiyulnydja yukurrana djäka
bitjarrana liŋguna, ḏälkuŋala yukurrana
miṯtjinha nhanŋuway ga ŋunhi wäŋa, yana
liŋgu ga rakunydhina ŋayi. 16-17 Bitjana liŋgu
ŋayi ŋuli marrtjinyanydja wäŋalili ga wäŋalili
ga wäŋalili, guŋga'yunanydja marrtjinya
ŋuli mala‐yarr'yuna yolŋu'‐yulŋunhanydja,
ga djämanydja ŋayi ŋuli yukurranha
Garraywu yana ŋunhala *Räma wäŋaŋura.
Yo, ŋunhamalayi Rämalili wäŋalili ŋayi
dhuḻ'yurruna guṉḏa ŋal'‐ŋalmaraŋala
buku‐ŋal'yunarawu Garraywu.

8
Yolŋu'‐yulŋu dhä‐wurrupuruŋala waŋana

yukurrana buŋgawawu
8:1–22 (The people asked for a king)

1-2 Ŋunhi ŋayi *Djamiyul worruŋuna
yukurrana nhinana, ga nhanukala
gäthu'mirriŋuyuna ŋuli yukurranha

* 7:16-17 7:16–17 Ramah * 8:1-2 8:1–2 Samuel

mala‐yarr'yuna yolŋu'‐yulŋunhanydja
nhanukalanydja dharapulŋura, Djamiyul-
walanydja bäpa'mirriŋuwalanydja, 3 yurru
maṉḏa yaka warray yuwalkkuŋalanydja
wal'ŋu malthurruna nhanŋuwaynydja
romgu, yaka walala dhukarrkurru marrtjina
yukurrana ŋanyanydja dhuḏakthurruna
bäpa'mirriŋunhanydja. Yo, maṉḏa ŋuli yana
märranha buku‐mangunha rrupiya warray,
guŋga'yunanydja ŋuli yukurranha ŋunhi
warray liŋgu yolŋu'‐yulŋunha, ŋunhi walala
ŋuli rrupiya wekanha lili maṉḏaku; yaka
warray maṉḏa ŋuli yuwalkkunha djäma wal'ŋu
rrambaŋikunhanydja ŋunhi yolŋu'‐yulŋunha.

4 Ga ŋurru'‐ŋurruŋu yolŋu'‐yulŋu
wäŋgaŋala marrtjina withiyara Djamiyulnha,
ga waŋana bitjarra, 5 “Worruŋuna nhe
dhuwala yolŋunydja wirrkina, ga nhuŋu
gäthu'mirriŋunydja maṉḏa ŋunha wiriputhirri
yukurra rom, yaka ŋamakurru' bitjarra
nhe yukurrana nhinana. Ŋanapurru
ḏukṯuk nhe yurru dhunupamirriyaŋa, bala
nherrala buŋgawanha ŋanapurruŋgu, märr
ŋayina yurru ŋanapurruŋgu djäka yukurra.
Ŋunha wiripu‐guḻku'wunydja miṯtjiwu
yolŋu'‐yulŋuwu buŋgawa walala nhina marrtji,
ga ŋanapurrunydja ḏukṯukthina dhuwala
buŋgawawu.”

6 Ŋayi Djamiyulyunydja ŋäkula, bala
ŋayi wirrkina ŋoy‐yätjthina ŋuriŋiyi
dhärukthunydja, bala yana ŋayi buku-
mirriyaŋalana Garraywalana. 7 Ga ŋayi
Garraynydja waŋana nhanukala bitjarrana,

“Mäkiri'‐witjurra dhiyaki yolŋu'‐yulŋuwu
ya'. Ŋarranha dhuwala walala yuwalktja
ŋurrkama yukurra; walala yaka ḏukṯuk
ŋarraku, ŋarra yurru walalaŋgu ŋurruŋu
buŋgawanydja. 8 Ŋulaŋuru liŋgu ŋunhi ŋarra
dhawaṯmaraŋala walalanha gäŋala marrtjina
†Yetjipŋuru, walala ŋapa‐wilyurruna ŋarrakala,
bala walala marrtjina buku‐ŋal'yurruna
wiripuŋuwuna waŋarrwu walalaŋgu. Yakana
walala ŋarraku ḏukṯuk, ga bitjandhi walala
yaka yana nhuŋunydja ḏukṯuk. 9 Ma' nhe
nherrala walalaŋgu ŋula yolŋunha ŋurruŋunha
walalaŋgu, ga ḻakaraŋayi walalaŋgu
dhunupakuŋa wal'ŋu yana, nhaltjan ŋayi yurru
ŋunhiyi buŋgawa yukurra djäka walalaŋgu,
ŋunhi ŋayi yurru gämanydja yukurra walalanha
yaka ŋamathama, yätjkumana wal'ŋu.”

10-17 Yo, bala yana ŋayi Djamiyulyunydja
waŋana yuraŋalana ḻakaraŋalana ŋuriki
yolŋu'‐yulŋuwunydja, “Manymaknha. Ŋarra
yurru wekamana nhumalaŋgu buŋgawanhana
yolŋunha, ŋayi yurru nhumalaŋgu yukurra
ŋurruŋunydja dhärra. Yurru nhuma yaka
yurru galŋa‐ŋamathirrinydja, liŋgu dhiyaŋuyi
ŋurruŋuyu yurru djaw'‐djawyun nhumalaŋgala
gäthu'mirriŋunha walalanha, walala yurru
djämana yukurra nhanŋuwaynha. Ŋayi yurru
djaw'yun nhumalaŋgalawäŋa ŋaraka ga borum
malanha ŋunhi nhuma yurru ŋuthanmarama,
ga bitjandhi liŋgu ŋayi yurru djaw'yundhi
wäyinnha walalanha ga djämamirrinha
walalanha nhumalaŋgu. Ga bitjandhiyi ŋayi
† 8:8 Egypt

yurru djaw'yun nhumalanhanydja, märr
yurru nhuma yukurra djäma nhanŋuwaynha
ŋunhala. 18 Bala yana nhumanydja
yurru ŋoy‐yätjthirrina ŋunhiyi nhinanydja
yukurra, galŋa‐miḏikirrina, bili dhiyaŋuyina
nhumalaŋgalaynha ŋunhi nhumapi
djarr'yurruna dhukarr nhumalaŋguway.
Yurru Garraynydja yurru yakana nhumalaŋgu
buthuru‐witjun, ŋunhi nhuma yurru wäthundja
nhanŋu, märrliliyamanydja nhanukala.”

19 Yurru ŋunhiyi yolŋunydja walala yakana
mäkiri'‐witjurruna nhanŋu Djamiyulwunydja,
walalanydja yana ŋayaŋuyuna waŋana
marrtjina bitjarra warray, “Ŋanapurru ḏukṯuk
buŋgawawu. 20 Ŋanapurrunydja yurru
bitjandhi liŋgu bitjan ŋunha bala wiripuŋura
wäŋaŋura miṯtji yolŋu'‐yulŋu. Ŋanapurru
ḏukṯuk buŋgawawu ŋurruŋuwu, märr
ŋayina yurru mala‐warryun ŋanapurrunha,
ŋurru‐warryun bunharawu ŋuruku
miriŋuwunydja.”

21 Bala ŋayi Djamiyulnydja marrtjinana
bala, ga ḻakaraŋala Garraywalana, 22 ga ŋayi
Garraynydja waŋana nhanukala, “Manymak.
Wekaŋana yana walalaŋgu ŋurruŋunhana
yolŋunha.” Bala yana ŋayi Djamiyulnydja
balayi roŋiyina, ga ḻakaraŋala ŋuripa
yolŋu'‐yulŋuwana, bala djuy'yurrunana
walalanha, wäŋalilina roŋiyinmaraŋala.

9

Djolyu maḻŋ'maraŋalana Djamiyulnha
9:1–26 (Saul met Samuel)

1-2 Yolŋu ḏarramu yäku *Gitj nhinana
yukurrana, yurru ŋayi ŋunhi bäpurruny'tja
†Bindjaman, ga Gitjku walkurnydja
maḻŋ'thurruna yäku ‡Djol. Djolnydja ŋunhi
ŋanya dhika buku‐ḻatju' ḏarramu, ŋanya dhika
waḻarr‐rumbalnydja ga ŋutu'na rumbalnydja
dhika.

3 Waŋganymirriyu waluyu nhanukalaŋuwu
mäḻu'mirriŋuwu wäyin winya'yurruna,
bala dhikana‐wala waṉḏinana. Ŋayi
Gitjthunydja djuy'yurruna Djolnhana, “Gatju
marrtjiya ḻarru'‐ḻarruŋa wäyingu,” bitjarrana.
4 Bala yana ŋayi Djolnydja gaŋgathina,
garr'yurruna nhanŋuway djämamirrinha, bala
maṉḏa marrtjinana. Marrtjinanydja maṉḏa
yukurrana‐a‐a, ḻarruŋala‐a‐a marrtjina‐a‐a
wäŋalili wiripuŋulili, ga ŋuliŋurunydja ga
wiripulili wäŋalili bitjarrana bala, wäŋakurru
wäŋakurru ḻarruŋalana yukurrana, ga
yakana maṉḏa ŋula maḻŋ'maraŋalanydja.
5 Mukthurrunaŋga yana maṉḏa marrtjina
yukurrana ḻarruŋala baḏak, yana liŋgu‐u‐u,
bala ŋayi Djolnydja waŋana bitjarrana
ŋurikala djämamirriwalanydja, “Yana
gonha'yurrana ŋi'. Ŋunha yurru mäḻuny'tja
warwuyunna ŋitjalaŋguna.” 6-9 Ga ŋayi ŋunhi
djämamirrinydja nhanŋu waŋana bitjarrana,
“Wäy, bulnha ŋathili. Dhiyalaŋuminydja
wäŋaŋura dhikayi yolŋu yukurra ḏarramu

* 9:1-2 9:1–2 Kish † 9:1-2 9:1–2 Benjamin ‡ 9:1-2 9:1–2 Saul

nhina, Godku yolŋu, marŋgi ŋayi warrpam'
dhika yulŋunydja, ŋunhi ŋayi ŋuli
ḻakaramanydja yuwalknha dhika wal'ŋu.
Gul', ŋali dhä‐wirrka'yun ŋanya, ŋayi mak
yurru ḻakarama ŋitjalaŋgu ŋunhi wäyinnha
maṉḏanha.”

10-14 Bala maṉḏa marrtjinana, ga
maḻŋ'maraŋala ŋunhiyi ḏarramunha
§Djamiyulnha. Yo, ŋunhi maṉḏa nhinana
marrtjina, ga ŋunhi buṉbu‐mäypamirrina
wäŋa ŋayathaŋala, dharr‐way nhäŋalana
maṉḏa ŋanya Djamiyulnhanydja, ŋayi nhinana
lili marrtjina mundhurrwu wekanharawu
Garraywu.

15 Yo, dhä‐ŋäthiliŋga yana wiripuŋuyu
waluyu, ŋayi Garrayyunydja ḻakaraŋala
Djamiyulwu bitjarra, 16 “Goḏarrny'tja
buŋgamanydja ŋarra boŋguŋu djuy'yurru
yuṯanha ḏarramunha nhokala, yurru
bäpurruny'tja ŋayi ŋunhi Bindjaman.
Nhe yurru ḻiya‐ḻupmaraŋa ŋunhiyi
ḏarramunhanydja weyika'yu, liŋgu ŋayina
yurru ŋurruŋuyirri ŋarrakalaŋuwunydja
miṯtjiwu *Yitjuralpuyŋuwunydja; ŋayi
yukurra yurru walalanha guŋga'yun, ga
walŋakuma walalanha yukurra yurru
ŋurukala †Bilitjiyawuyŋuwala. Liŋguna ŋarra
ŋäkulanydja ŋunhi walala dhä‐wurrupuruŋala
waŋana yukurrana buŋgawawu yuṯawu.” 17 Yo,
ŋunhi ŋayi Djamiyulyu nhäŋalanydja Djolnha,
ŋayi nhinana lili marrtjina dhukarrkurru,

§ 9:10-14 9:10–14 Samuel * 9:16 Israel † 9:16 Philistia

dhunupana yana ŋayi Garrayyunydja
ḻakaramana, “Dhuwalanhana ya' ŋarra
ḏarramunha, nhuŋu ḻakaranhanydja
yawungu, dhiyaŋuna gay' ḏarramuyu
yurru yukurra ŋayathama ŋarrakunydja
malanha.” 18 Ga ŋayi Djolnydja lili
marrtjina, bala waŋana dhä‐wirrka'yurruna
Djamiyulnha, “Marŋgi muka nhe yulŋunydja?
Wanhaka dhika dhäwu'‐gänharamirrinydja
yukurra nhina?” 19 Ga ŋayi Djamiyulnydja
buku‐wakmaraŋala bitjarra, “Dhuwalaŋga
ŋarra yulŋunydja. Nhuma dhiyaŋu maṉḏathu,
nhuma yurru ḻuka ŋunhala ŋarrakala, ga
goḏarrny'tja ŋarra nhumalanha boŋguŋu
djuy'yurruna‐wala. 20 Yaka maṉḏa warwuyurra
ŋuriki wäyingunydja maṉḏaku, liŋgu walala
maḻŋ'maraŋala. Nhuŋuway yana rumbalwu
dhuwala yolŋu'‐yulŋunydja Yitjuralpuyŋunydja
ḏukṯuk.”

21 Ga Djolnydja waŋana, “Nhäku warray
nhe waŋa yukurra bitjandja? Ŋarranydja
dhuwala gali'wuy warray yolŋu, wakinŋu war-
ray, ga ŋarraku ŋunha yindipulu gali'wuy war-
ray walala, ḻurrkun' warray, ga bäpanydja
ŋarraku ŋunha yaka warray dharrpal wal'ŋu
yolŋu.”

22Ŋayi Djamiyulyunydja yana garr'yurrunana
Djolnha bala nhanukiyingala wäŋalilina, ga
ŋunhi walala ḻukanharawuna nhina'‐nhinana,
ŋayi Djamiyulyunydja Djolnhanydja nherrara
ganaŋ'maraŋalana, ŋurruŋukuŋalana wal'ŋu,
ga wekaŋalanydja ŋayi nhanŋu gänaŋuna
wal'ŋu wäyin. 23-25 Ŋayi waŋana bitjarra, “Ŋay'

ḻukiyana. Ŋarra nhuŋu dhuwala djarr'yuna
ganaŋ'maranha yawunguŋga yana.” Bala ŋayi
ḻukanana ŋunhalana Djamiyulwala wäŋaŋura,
bala dhäŋuru ŋuliŋurunydja ŋayi ŋorranana
ŋunhili nhanukalana wäŋaŋura.

26 Ga wiripuŋuyuna waluyu munhakumir-
rina, Djol ga ŋunhi wiripu ḏarramu djämamirri
nhanŋu, gaŋgathinana marrtjinana, ga ŋayi
Djamiyulyunydja gumurr‐waŋala maṉḏanha,
yana liŋgu‐u‐u ga gonha'yurruna walala ŋunhiyi
wäŋa.

Djamiyulyu ŋämirana weyika'yu ḻiya Djolnha
9:27—10:16 (Samuel anointed Saul as King)

27 Ga ŋayi ‡Djamiyulnydja waŋana
§Djolnha bitjarra, “Way, dhuwala ŋayi
djämamirrinhanydja ḏarramunha djuy'yurra
ŋathil'yurrana, ŋayi yurru marrtji ŋäthilina
bala, ga nhenydja nhiniya dhiyala bäyma, ŋarra
nhuŋu yurru ḻakaramana nhaltjan Godthu
yawungu ḻakarama ŋarrakala nhokalaŋuwuy.”

10
1 Bala yuwalkthi Djolyu djuy'yurruna

nhanŋuway ŋunhi djämamirrinhanydja.
Ga ŋayi Djamiyulyunydja märraŋalana
buthuḻu'mirri weyika', bala ḻiyalilina
guryunmaraŋala Djolwala, bala ŋayi
wälkuŋalana ŋanya, ga waŋana bitjarrana,
“Garrayyu nhuna yawungu djarr'yundja.
Dhiyaŋu gay' weyika'yunydja ŋayi nhuna
yukurra nherraṉna, nhe yukurra yurru dhärra
‡ 9:27 Samuel § 9:27 Saul

ŋurruŋu dhiyaku nhanukalayŋuwu miṯtjiwu
Yitjuralpuyŋuwu.” 2 Ga bitjarrayi liŋgu
Djamiyulyu ḻakaraŋalayi Djolwu, ŋunhi yurru
nhaltjan ŋunhala bala. Ŋayi ḻakaraŋalanydja
nhanukala bitjarra, “Ŋunhi yurru nhe marrtji
nhina bala, ga walala yurru ŋunhilinydja
bala ḏarramuyu maṉḏathu ḻakaramana
nhuŋu ŋunhi wäyindja nhumalaŋgu liŋguna
maḻŋ'maranha, ga nhuŋu mäḻu'mirriŋunydja
yukurra warwuyun nhuŋuna ŋunha.” 3-8 Ga
bitjarrayi liŋgu ŋayi ḻakaraŋalayi nhanŋu
wiripunydja malanha ŋunhi yurru nhaltjan
maḻŋ'thun.

9 Yo, ŋunhi ŋayi Djamiyulyu ḻakaraŋalanydja
yukurrana Djolwu bitjarrayi, ŋulinyaramirriyu
liŋgu Godthu mulkanana Djolnha, bala mar-
rtjina wiriputhaŋalana, yuṯakuŋalana ŋanya.
Bala yana ŋayi Djolnydja marrtjinana‐wala,
gonha'yurrunana Djamiyulnhanydja, ga
ŋunhalanydja bala maḻŋ'thurruna bitjarra
yana liŋgu ŋunhi nhaltjarra Djamiyulyu
nhanŋu Djolwu ḻakaraŋala. 10 Ŋunhi maṉḏa
gumurr‐nhänhamina dhäwu'‐gänharamirri
walala, dhunupana yana Godkunydja
Garrkuḻuktja Birrimbirr bunanana nhanŋu
Djolwu, bala ŋayathaŋalana ŋanya, bala
ŋayinydja Djolnydja giritjinana marrtjina dhika,
wokthurrunana dhikana Garraywuna ŋurikala
dhäwu'‐ḻakaranhamirriwalana malaŋuwala.

11-12 Ga walalanydja yolŋu'‐yulŋuyunydja
nhäŋalana, bala waŋana bitjarrana, “Wäy,
ŋunha Djol wiripunydja dhäwu'‐gänharamirri?”
bitjarrana. 13 Bala yana ŋayi Djol marrtjina

ḏuwaṯthurrunana, ga buku‐ŋal'yurruna
Garraywuna.

14 Ga ŋayi Djolwala ŋapipi'mirriŋuyu
nhäŋala ŋanya, bala dhä‐wirrka'yurruna,
“Wanhaŋumiŋga dhuwala nhe yawungu
yulŋunydja?” bitjarra. Ga ŋayi Djolnydja
buku‐ruŋiyinmaraŋala bitjarra, “Ŋarranydja
yawungu yukurra ḻarruma wäyingu maṉḏaku,
ga dhäwulnha ŋunhalaŋuminydja. Bala ŋarra
yawungu marrtji bala, ga dhä‐wirrka'yun
Djamiyulnhana.”

15 Ga ŋayi ŋapipi'mirriŋuyunydja
dhä‐wirrka'yurruna waŋana bitjarra, “Nhä
ŋayi Djamiyulyu ḻakaranhanydja nhuŋu?”
16 Ga ŋayi Djolyunydja ḻakaraŋala nhanŋu
bitjarra, “Ŋayi Djamiyulyunydja ŋarraku
ḻakarama ŋunhi wäyindja maṉḏa liŋgu
maḻŋ'thunna yawungu.” Ga bitjarra ŋayi
yukurrana Djolyu ḻakaraŋalanydja nhanukala
ŋapipi'mirriŋuwanydja, yurru ŋayi yaka
ḻakaraŋala Djolyu ŋunhi ŋayi Djamiyul
waŋana bitjarra nhanŋu, “Nhe yukurra yurru
djingaryun *Yitjuralpuyŋuwuna ŋurruŋu,”
bitjarra. Yaka ŋayi ḻakaraŋala ŋula yolku
yolŋuwu ŋurikiynydjayi.

Djamiyulyu djarr'yurruna ŋurruŋukuŋalanydja
nherrara Djolnhana

10:17–27 (Samuel appointed Saul to be king)
17-19 Ŋuliŋurunydja dhäŋuru †Djamiyulyu

yolŋu'‐yulŋunhana ḻuŋ'maraŋala

* 10:16 Israel † 10:17-19 10:17–19 Samuel

waŋgany‐manaparana ŋunhamala ‡Mitjapalili,
bala ŋayi ḻakaraŋala walalaŋgu bitjarrana,
“Garrayyu Waŋarryu §Yitjuralwala, ŋayi
nhumalanha dhawaṯmaraŋala ŋulaŋuru
*Yetjipŋurunydja; ŋayi nhumalanha
walŋakuŋalanydja miriŋuwala goŋŋuru.
Ŋayi warray nhumalaŋgu ŋuli dharray
mariŋurunydja, yurru nhumanydja marrtjina
ŋurrkaŋala warray ŋanya, yaka warray
nhuma ḏukṯukthina nhanŋu, ŋunhi ŋayi
yurru Garray nhumalaŋgu buŋgawayirri,
yana nhumanydja yukurra waŋa bitjanna,
‘Ŋanapurrunydja ḏukṯuk yolŋuwu yana wal'ŋu
buŋgawawu,’ bitjan. Manymak, bukmak
nhuma yurru djinga'‐djingaryundja marrtji
miṯtjilili ga miṯtjililimalaŋulili, ga Godthu yurru
djarr'yundja yolŋunha wanhaŋuru miṯtjiŋuru,
ŋunhinhanydja ḏarramunha ŋunhi ŋayi yurru
buŋgawayirri nhumalaŋgu.”

20 Bala yuwalkthi ŋunhi yolŋu'‐yulŋunydja
djinga'‐djingaryurruna miṯtjilili ga miṯtjilili ga
miṯtjilili bitjarrana, 21 ga ŋurruŋunydja Godthu
djarr'yurruna †Bindjamannha bäpurru'nha,
ga ŋuliŋuru Bindjamangala bäpurru'ŋuru
ŋayi djarr'yurruna ‡Gitjnhana ga nhanŋu
yumurrku'nha. Ga ŋuliŋuruyinydja miṯtjiŋuru
ŋayi djarr'yurruna yäkunha Djolnha, Gitjku
nhanŋu walkurnha, yurru ŋayipinydja
Djolnydja bäyŋu ŋunhiliyi malaŋura. Walala
nhäŋa'‐nhaŋala bitjarra ḻiw'maraŋala,
‡ 10:17-19 10:17–19 Mizpah § 10:17-19 10:17–19 Israel
* 10:17-19 10:17–19 Egypt † 10:21 Benjamin ‡ 10:21 Kish

ga yakana walala maḻŋ'maraŋala ŋanya
ŋunhiliyinydja.

22 Ga ŋayi Garrayyunydja walalaŋgu
ḻakaraŋala yulŋukuŋalana, “Ŋunha bala ŋayi
ya', djuḻuḻ'yun yukurra girri'ŋura.” 23 Bala
yana walala gundupuŋalana, ga garr'yurrunana
ŋanya märraŋalana, ga bukmakthunydja
yolŋu'‐yulŋuyu nhäŋalana yukurrana ŋanya,
ŋayi yukurrana dhärrananydja be warray‐wala,
djakany'tja ŋanya waḻarr warray. 24 Ga
Djamiyulyunydja waŋana ḻakaraŋalana,
“Dhuwalana gay' Godthu djarr'yurrunanydja.
Dhuwalana ḏarramu yurru nhumalaŋgu
ŋurruŋunydja.” Ga bukmaktja ŋunhi
yolŋu'‐yulŋu yiŋgathinana waŋana bitjarrana,
“Dhuwalana ŋilimurruŋgu ŋurruŋunydja, märr
ŋayi yurru nhinanydja weyinnha.”

25 Bala yana ŋayi Djamiyulyu djuy'yurrunana
ŋunhi yolŋu'‐yulŋunhanydja wäŋalilina, 26 ga
ŋayi Djolnydja marrtjina nhanukiyingalana
wäŋalili §Gipiyayuna, ga wiripuwurru
ḏarramuwurru malthurrunayi nhanŋu
watjarr'ŋumirri. 27 Liŋgu wiripu‐guḻkuny'tja
yolŋu'‐yulŋu yaka ḏukṯukmirriyina
nhanŋu Djolwu, walala bitjarra waŋana,
“Nhaltjanna ŋayi yurru dhiyaŋunydja yolŋuyu
guŋga'yun ŋilimurrunha?” Walala ŋanya
märr‐yuḻkthurruna bitjarra ya', ga yakana
walala ŋula nhanŋu mundhurrnydja wekaŋala.

11
§ 10:26 Gibeah

Yolŋu'‐yulŋu mirithinana gumurr‐ŋamathina
Djolwunydja walalaŋgalayŋuwu
buŋgawawunydja

11:1–15 (The people welcomed Saul as their
king)

11:1–11
Ŋaḻindi djuḻkthurruna, bala miriŋuna

*Wamanbuyŋuna mala bunana walalaŋgu,
ŋayan'‐dharrana †Yitjuralpuyŋuwu, ga
walalanydja Yitjuralpuyŋunydja mirithinana
beyaṉiyina. Yurru Garraywu Garrkuḻuk
Birrimbirr monyguŋala ŋanya ‡Djolnha
ganydjarr‐wekaŋala, bala yana ŋayi
malanydja märraŋala dhaŋaŋnha biyapulnha
dhikana, bena miṯtji miriŋunydja nhanŋu;
walala marrtjinana‐wala yana malthurrunana
Djolwunydja, ŋayi ŋurru‐warryurruna
Djolyunydja walalanha marililina. Walala
bunana Wamanbuyŋuwunydja, bala yana
bumarana marrtjina, ga warrpam'nha
djuḻkthunmaraŋalana walalanha.
12 Yolŋunydja walala wirrkina

galŋa‐ŋamathina nhanukala Djolwala, ga
waŋananydja walala yukurrana bitjarrana,
“Ḻatju'na dhuwalanydja buŋgawa ŋiniya,
ŋurruŋu ŋilimurruŋgu ḏälnha dhika
ganydjarr‐ḏumurruna. Wanhaka dhika
ŋunhinydja walala yolŋu'‐yulŋu ŋunhi walala
yaka ḏukṯuk Djolwu? Ŋilimurru walalanha
bumana go?” 13 Yurru ŋayi ŋunhi Djolyunydja
* 11: 11:1–11 Ammon † 11: 11:1–11 Israel ‡ 11: 11:1–11
Saul

waŋana walalanha, “Yaka walalanha buŋa,”
bitjarrana. “Godthu dhuwala guŋga'yurruna
gäthuranydja ŋilimurrunha; ŋayipi dhuwala
Godthu walŋakuŋala Yitjuralpuyŋunhanydja.”

14 Ga ŋayi §Djamiyulnydja waŋana
bitjarra, “Gul' ŋilimurru marrtji bala
*Gilkallili, ga ŋunhala ŋilimurru yurru
Djolnhanydja ŋurruŋukumana.” 15 Bala
yana walala marrtjinana ŋunha Gilkallilina,
ga ŋunhalana walala ŋurruŋukuŋala
Djolnhanydja. Ga ŋuliŋurunydja dhäŋuru
walala buku‐ŋal'yurrunana Garraywuna, ga
wekaŋala manapara mundhurrnha bathara
Godku, Djolyu ga bukmakthu ŋuriŋi yolŋuyu
walalay.

12
Djamiyulyu dhäruk buku‐ruŋinyamaraŋalana

walalaŋgu
12:1–25 (Samuel’s message to the people)
12:1–12
Bala *Djamiyulyu ḻakaraŋalana

bukmakku ŋuriki yolŋu'‐yulŋuwu
†Yitjuralpuyŋuwunydja bitjarrana gam'.
“Liŋguna ŋarra nhumalaŋgu wekaŋala
ŋurruŋunhanydja, ga ŋayina yurru
nhumalaŋgu buŋgawayirri. Ŋarranydja
dhuwala worruŋuna. Garrayyu
Waŋarryu nhumalanha yukurrana

§ 11:14 11:14 Samuel * 11:14 11:14 Gilgal * 12: 12:1–12
Samuel † 12: 12:1–12 Israel

gäŋala ḻatju'kuŋala yana, gaḻmuŋala
yukurrana nhumalaŋgu miriŋuwala,
yurru nhumanydja gonha'yurruna warray
Garraynha, yaka warray nhuma ḏukṯukthina
nhanŋu Garraywu, ŋunhi ŋayinydja
yurru buŋgawana wal'ŋu ŋurruŋuna
nhanukalayŋuwu ŋayi yolŋu'‐yulŋuwuna.
Nhumanydja waŋana ḏukṯukthina yolŋuwu
warray ŋurruŋuyinyarawu, märr ŋayi yurru
nhumalaŋgu dharray yukurra.
13 “Ga dhuwalana gay' ŋayi yulŋunydja,

ŋunhi nhuma djarr'yurruna ŋanya. Nhuma
ŋäŋ'thurruna ŋurruŋuwu buŋgawawu, bala
yana Garrayyunydja nhumalaŋgu wekaŋalana
yana dhuwalanhana gay'ḏarramunha.
14 Märr‐ŋal'yurra ga malthurra nhanŋuway
Garraywu yana, ga ŋayipi yurru nhumalanha
gämanydja ḻatju'kumana. Djämanydja
nhanŋuway ga mäkiri'‐wekanharamiya Godku
yana, ga malthurranydja nhanŋuway yana
dhärukkunydja. 15 Ŋuli nhuma yurru
yakanydja buthuru‐witjun nhanŋu Godku;
ŋuli nhuma yurru bilyun gonha'yun ŋanya
Godnha, ŋayinydja yurru yakayi yana
nhumalanha guŋga'yun. 16 Dhärriya ga nhäŋa
ŋunhi bathala djäma nhanukuŋu, ŋunhi
ŋayi yurru Garrayyu nhumalaŋgu djäma.
17 Dhiyaŋunydja‐wala dhuwala rarranhdharr'
muka waltjaṉmiriw ŋiniya, ga ŋarra yurru
bukumirriyama Garraywala, ga ŋayinydja yurru
djuy'yunlili waltjaṉ maykarraṉ', bala nhe yurru
marŋgithirrina ŋunhi nhumanydja yätjmirri.
Yätj dhuwala, yaka ŋamakurru' ŋunhi nhuma



DJAMIYULWALAŊUWUYDHÄWU 12:18xlviiDJAMIYULWALAŊUWUYDHÄWU 12:24

ŋäŋ'thurruna ŋurruŋuwu yolŋuwu.”
18 Bala yana Djamiyulnydja bukumir-

riyaŋalana, ga dhunupa waltjaṉdja bunanana,
Godthuna djuy'yurruna ŋunhi waltjaṉ ga
ŋutu'na dhikana maykarraṉ'. 19 Ga bukmaktja
ŋunhi yolŋunydja walala barrarinana dhikana,
bala waŋanana marrtjina Djamiyulnhana
bitjarrana, “Bukumirriyaŋa ŋanapurruŋgu,
märr yakaŋga yurru Godthu bumanydja
ŋanapurrunha. Ŋanapurruway dhuwala
yätjtja, yätjnha dhuwala ŋunhi ŋanapurru
ŋäŋ'thurruna yolŋuwunydja buŋgawawu.”

20 Ga Djamiyulyunydja waŋana walalanha
bitjarra, “Yaka walala barrariya. Djäma
ŋamathaŋa yana, ga yuwalkkuŋana
buku‐ŋal'yurra Garraywu. 21 Yakana
buku‐ŋal'yurra ŋuruku wiripu‐guḻku'wunydja
waŋarrwu walalaŋgu; yaka ŋunha walala
yuwalkŋu, yakana walala nhumalanha
yurru guŋga'yun yukurra ga walŋakuma.
22 Yakana ŋayi yurru nhumalanha ganan
Godthunydja, liŋgu nhumanydja dhuwala
nhanŋuway yana yolŋu walala. 23 Ŋarranydja
yurru nhumalaŋgu mukthunna yukurra
bitjanna liŋguna bukumirriyamana. Ŋunhi
ŋarra yurru ḏaḏawyundja ga yakanydja
ŋula bukumirriyama nhumalaŋgu yurru,
ŋunhiyinydja ŋarra ŋuli ŋayaŋu‐yätjkuŋu
Garraynhana. Ŋarranydja nhumalanha yurru
yana marŋgikuma nhä ŋunhi ŋamakurru',
märr yurru nhuma djämanydja ŋamathama
yana, ga dhunupa. 24 Malthurranydja
nhanŋuway Garraywu, ga djäma nhanŋuway

yana. Märr‐ŋal'yurra nhanŋu yuwalkkuŋa.
Guyaŋiya ŋanya Godnha, ga yaka meṉguŋa
ŋurikiynydja ŋunhi ŋayi djäma ŋamathaŋala
nhumalaŋgu marrtjina. 25 Ga ŋuli nhuma
yurru mukthundja marrtji djäma yätjtja
rom, nhuma dhuwala yolŋu walala, ga
nhumalaŋgu ŋurruŋu buŋgawa, nhumanydja
yurru rumbal‐winya'yunmirrina.”

13
Djolyu yaka dhäruk‐märraŋala Garraynha
13:1–23 (Saul disobeyed the Lord)

1-2 Ŋuliŋuru dhurrwaraŋuru *Djolyu
yurrum'maraŋala ŋunhiyi nhanŋuway
malanha miriŋunha ŋurukuna‐wala
nyäṉ'thunarawuna ga bunharawu ŋuruku
Bilitjiyawuyŋuwuna. 3 Ga nhanŋuway Djolwu
gäthu'mirriŋu †Djonathan yäku marrtjina
bala nhinanana, bala bumara buŋgawanha
warray ŋurruŋunhana wal'ŋu ŋuriki miriŋuwu.
4-5 Ga walalanydja ŋunhi ‡Bilitjiyawuyŋunydja
yolŋu walala miriŋu wirrkina dhika
ŋaramurryinyamina, bala walala biyapulnha
ŋunha mala‐märranhamina, märr yurru
walala marrtjina ga dhawar'maramana
buma ŋunhi §Yitjuralpuyŋunhanydja. 6-7 Ga
walalanydja ŋunhala Yitjuralpuyŋunydja
wirrkina barrarina; wiripu‐guḻkuny'tja
gundupuŋala bena‐wala winya'‐winyayurruna
djuḻu'‐djuḻuḻyurruna ŋunha bala
* 13:1-2 13:1–2 Saul † 13:3 Jonathan ‡ 13:4-5 13:4–5
Philistia § 13:4-5 13:4–5 Israel

mathi'‐mathirrakurruna ga wiripu‐guḻkuny'tja
balayi roŋiyina gundupuŋala wäŋalili.

8 Djolnydja ŋayipinydja ga ŋunhala bäyma
yana *Gilkal wäŋaŋura, galkurruna ŋayi
yukurrana †Djamiyulwu, bili Djamiyulyu
waŋana nhanŋu dhä‐ŋäthiliŋga ḻakaraŋala
bitjarra waŋana gam'. “Galkurra ŋunhili
ŋarraku Gilkal. Ŋarra yurru marrtji bala,
ga wekama ŋarra yurru mundhurr bathan
wäyin Garraywu, ga yurruna nhe yurru
marrtji balanydja marililinydja.” Yuwalkthi
walalanydja galkurruna yukurrana‐a‐a 7 walu
ŋupara, ga yakana bunana Djamiyulnydja, ga
yolŋunydja walala ŋunhi beyaṉiyinana. 9 Bala
yana ŋayi Djolnydja waŋanana, “Go, gäŋana
lili wäyindja ŋarrakalana, ŋarrapina yurru
bathan wekama mundhurr Garraywunydja.”
Yo, ŋunhiyinydjayi mundhurrwunydja
bathanarawu ganaŋ'thunarana wal'ŋu,
walalawuynha yanana ŋuriŋina walalay
ḏalkarra'mirriyuna walalay yukurranha
ŋuli bathana, yakana wiripuŋuyunydja ŋula
yolthunydja. Yurru ŋayinydja marrtjina
Djolyunydja wutthurruna ŋunhiwäyinnhanydja
bala yana marrtjina batharana dhunupana.
10 Ga ŋunhi ŋayi dhawar'yurrunanydja
ŋuliŋuru bathanaraŋuru mundhurrŋuru, bala
ŋayinydja marrtjina Djamiyulnydja bunanana
ŋulinyaramirriyu. 11 Ga dhunupa ŋayi
Djamiyulnydja waŋana dhä‐wirrka'yurrunana,
“Nhaltjarra nhe dhuwala yulŋunydja?” Ga

* 13:8 Gilgal † 13:8 Samuel

ŋayi Djolnydja buku‐wakmaraŋala waŋana
bitjarra, “Yolŋunydja walala dhuwala wirrkina
beyaṉiyina, bala walala gundupuŋalana
gonha'yurrunana ŋarranha. Nhe waŋana
nhe bini bunanhaŋga, yurru nhe yakana
bunananydja. 12 Yurru ŋarrapinydja
guyaŋina, walala galki bini Bilitjiyawuyŋunydja
bunanhana, ga yakaŋga yana ŋarra ŋula
nhä djämanydja, märr ŋanapurrunha bini
Garrayyu guŋga'yuna. Ga bitjarra ŋarrapinydja
guyaŋina, bala yana ŋarrapina mundhurrnydja
wekaŋala bathara Garraywu.”

13 Ga Djamiyulnydja buku‐ruŋiyinmaraŋala
waŋana bitjarra, “Nhäku nhe Garraynhanydja
bitjarra dhäruk ŋurrkaŋala? Ŋunhi bini nhe
märranha Garraywu dhäruk yana, nhuma bini
Yitjuralnydja wäŋa ŋayathanhana yukurranha
bitjanana liŋgu gupaḏalnha‐wala, nhe ga
nhokala ŋunhi mala‐wunharayu. 14 Yurru
nhenydja dhuwala ŋurrkaŋala warray nhanŋu
dhäruk; yakana nhe yurru weyin nhina ŋurruŋu
Godkalaŋuwu malawu. Godthunydja yurru
maḻŋ'marama wiripunhana yolŋunha, ŋayi
yurru ŋunhinhanayi ḏarramunha yolŋunha
nherraṉ nhokalanydja dharapullili; ŋayina
yurru ŋunhiyina ŋamakurruny'tja wal'ŋu
yolŋu, yukurra nhina ŋurruŋu dhiyaku
malawunydja ḏälkunharawu, ŋunhi ŋayi yurru
yuwalkkuma wal'ŋu märrama dhäruk Godnha.”

15-23 Bala yana ŋayi Djamiyulyu
gonha'yurrunana ŋunhi Gilkalnydja wäŋa,
bala marrtjinana. Ga Djolyu bothurruna
marrtjina nhanŋuway ŋunhi miriŋunhana

walalanha, ga miṯtjinydja ŋayi ŋunhi bothurru
märr‐ḻurrkun' 600‐nha miṯtji. Ga walala
wäŋaraŋalanydja ŋunhala galki ‡Gipiyana,
yurru bäyŋuna walalaŋgu ŋula gayit, yiki, ŋula
nhä gara mariwunydja, liŋgu Bilitjiyawuyŋuyu
ŋuli yukurranha ḏaḏawmaranha walalanha
ŋamaŋamayunaraŋuru garaŋuru, maṉḏapina
gäŋala maṉḏakuwaynha Djolwuna ga
nhanukalaŋuwu gäthu'mirriŋuwu garanydja
malanha, ga walala wiripu‐guḻkuny'tja miṯtji
miriŋu ga goŋ‐wayŋumirrina, dhäparkmirrina
garamiriwnha.

14
Djonathandhu ŋuparana‐wala yanana

miriŋunhanydja
14:1–23 (Jonathan attacked the Philistines)

1 Waŋganymirri *Djonathandhu waŋana
nhanŋuway djämamirrinha, “Gul' ŋali marrtji
bala, buḏapthun ŋunha ya' miriŋuwala
wäŋalili,” bitjarra. Yakana ŋayi ŋula
ḻakaraŋala nhanukalaŋuwa bäpa'mirriŋuwa
wo wiripu‐guḻku'wa ŋuripa yolŋu'‐yulŋuwa,
6 yana ŋayi waŋana bitjarra nhanukalaŋuwala
djämamirriwala, “Ŋali marrtjina go, ga
buma ŋunhana miriŋunhana ya', ŋunha
walala yakana marŋgi Garraywunydja. Mak
yurru Garrayyu ŋitjalanha guŋga'yun. Ŋali
yurru djuḻkmaramana yana walalanha ŋunha
†Bilitjiyawuyŋunhanydja, bäyyi ŋali maṉḏa

‡ 13:15-23 13:15–23 Gibeah * 14:1 Jonathan † 14:6 Philistia

märrma' yolŋu maṉḏa, yaka guḻku', liŋgu
Garraynydja dhuwala ŋitjalaŋgala gali'ŋura.”

7 Ga ŋunhiyi ḏarramunydja waŋana bitjarra,
“Ŋarra yurru malthunna‐wala yana nhaltjan
nhe yukurra waŋa. Marrtjina‐wala yana ŋali
yurru,” bitjan.

8-10 Bala Djonathan ga ŋunhiyi ḏarramu
wiripu djar'tjaryurrunana maṉḏa yana. Mar-
rtjinanydja maṉḏa, ga bukulili ŋal'yurruna,
bala yana milkunharamina manḏanhay maṉḏa
ŋuripa miriŋuwa.

11 Ga walalanydja Bilitjiyapuyŋuyunydja
nhäŋalana maṉḏanha, bala warku'yurrunana
wakalliliyaŋalana ḻakaranhaminana, “Nhäŋa
walala! Ŋunhana ‡Yitjuralpuyŋunydja bay',
liŋguna dhawa‐yawaṯthunna marrtji ŋulaŋuru
mathirraŋurunydja malanyŋuŋuru.” 12 Bala
yana walala wäthurruna Djonathanguna, “Go,
lili marrtjiya, ŋanapurru nhumalaŋgu milkuma
be nhä,” bitjarra.
Ga Djonathandja waŋana ŋuriki

nhanukalayŋuwu djämamirriwunydja
bitjarrana, “Go malthurrana ŋarraku.
Liŋguna dhuwala Garrayyunydja wekaŋalana
walalanha ŋitjalaŋgala goŋlilina. Ŋilimurru
Yitjuralpuyŋuyunydja walalanha yurru
buma dhawaṯmaramana.” 13-14 Yuwalkthi
Djonathan ga ŋunhi wiripu ḏarramu
marrtjina maṉḏa buḏapthurrunana, ga
ŋunhala maṉḏa bumaranydja ŋunhi
Bilitjiyapuyŋunhanydja 20‐nha yolŋu'‐yulŋunha
rakunygunydja. 15 Ga wiripuwurrunydja
‡ 14:11 Israel

ŋunhi barrarina, liŋgu munathany'tja ŋunhi
gur'kuryurrunana yukurrana, wiṯthurrunana
walala dhika beyaṉiyinanydja, yurru
walala gundupuŋalanydja dhika bena
barrkuwatjthinana dhikana.

16 Ga walalanydja ŋunhalanydja
Yitjuralpuyŋuwalanydja wäŋaŋura,
ŋulaŋurunydja walala nhäŋalana, walala
gundupuŋalana dharrana dhika yolŋunydja
walala mel‐manapanminana bitjarrana ya'.
17 Bala ŋayi §Djolyu dhä‐wirrka'yurrunana
waŋana bitjarra, “Yolŋga ŋunha marrtjina
buḏapthurrunanydja?” Ga yana walala
bothurruna marrtjina ŋunhi miṯtjinhana,
ga maḻŋ'maraŋalanydja Djonathan ga
nhanŋu djämamirri winya'yurrunanydja.
18 Ga ḏalkarra'mirriyunydja ŋayi bini
dhä‐wirrka'yuna Garraynha, “Nhaltjan dhuwala
ŋanapurru yurru yulŋunydja?” bitjarra.
19 Yurru ŋayinydja Djolyunydja nhäŋala
Bilitjiyapuyŋunha yolŋu'‐yulŋunha, wirrkina
dhikana walala bunharaminanydja yukurrana.
Ga ŋayi Djolyu waŋana ḏalkarra'mirrinhanydja
walalanha bitjarra, “Yo, gonha'yurrana
ŋan'. Walunydja dhuwala bäyŋuthinana.
Ŋilimurru marrtjina‐wala yana yurru, ga
bumana walalanha. Yakana ŋilimurru nhina
yurru galŋa‐raypinydhirrinydja, ŋäŋ'thundja
Garraynhanydja yurru.” 20-22 Bala Djol
ga nhanŋu miṯtji marrtjinana‐wala yana,
ga bukmakthuna walala bumara ŋunhi
Bilitjiyapuyŋunhanydja, warr'‐warryurrunana
§ 14:17 Saul

walalanha ŋuparana‐wala yana, yana liŋgu
ga be‐wala barrkulilina ŋurrkaŋalanydja.
23 Ga bitjarrayi Garrayyu guŋga'yurrunanydja
Yitjuralpuyŋunhanydja ŋuriŋiyi waluyu.

15
Yitjural miriŋuwunana Yamalikpuyŋuwu

miṯtjiwu
15:1–35 (War against the Amalekites)

1 Waŋganymirriyu *Djamiyul marrtjina
†Djolwa bunana, ga waŋana nhanukala bitjarra,
“Garrayyunydja nherrara ŋurruŋu nhunana
buŋgawanydja nhanukalayŋuwu ŋayi miṯtjiwu
yolŋu'‐yulŋuwunydja ‡Yitjuralpuyŋuwunydja.
Ŋäka dhuwala dhäruk ŋunhi ŋayi yukurra
Garray God ganydjarr‐ḏumurru wal'ŋu
Waŋarr waŋa nhuŋu gam'. 2 Märraŋa
dhuwala nhuŋuway miriŋunha miṯtjinha,
ga marrtjiya bala §Yamalikpuyŋuwala,
ŋarranydja yurru dhä‐ḏir'yunna walalanha
ŋunhiyi Yamalikpuynhanydja, bumana
dhawar'maramana walalanha, liŋgu walala
yätjkuŋala ŋarrakuway malanha. 3 Nhuma
yurru buŋanydja dhawar'maraŋana yanana
warrpam'thurrana, buŋanydja walalanha
warrpam'nha yanana dhawar'maraŋana
ḏarramuwurrunha ga dhäykawurrunha ga
djamarrkuḻi'nha, ga biyakayi bili buŋayi
wäyinnhanydja walalanha, buliki'nha ga
wiripunha wäyinnha walalanha, warrpam'nha

* 15:1 Samuel † 15:1 Saul ‡ 15:1 Israel § 15:2 Amalek

yanana dhawar'maraŋana buŋana.” Bitjarra
ŋayi yukurrana waŋananydja Garray Djolwala.

4-9 Yuwalkthi ŋayi Djolnydja mar-
rtjina, yurrum'maraŋalana nhanŋuway
miriŋunhanydja, bala walala yana
marrtjinana, bala yana walala bumarana
ŋunhi Yamalikpuyŋunhanydja; bumaranydja
walala ŋunhi bukmaknha yolŋu'‐yulŋunha.
Yurru yakanydja walala bumara ga
buŋgawanha ŋunhi giŋnhana, yana walala
märraŋala walŋa ŋanya, ga bitjarrayi liŋgu
walala ganaŋ'maraŋala märra'‐marraŋala
walŋakuŋala wäyinnhanydja malanyŋunha
ŋunhi djana'‐ḏilkurrunha djepnha ga
buliki'nha walalanha, ga bitjarrayi liŋgu
ŋunhi ḻatju'mirrinydja girri' walala
märra'‐märraŋala walalaŋguwaynha
walala; yana walala bumaranydja marrtjina
rakunyguna barka'mirrinha ŋunhi wäyinnha
walalanha wakinmirrinha.
10-11 Bala ŋayi Garraynydja waŋana

Djamiyulwala bitjarrana, “Nhäkuna ŋarra
ŋunhi djarr'yurruna Djolnhanydja bala
giŋgunydja? Ŋayinydja yawungu bilyun
warray ŋarrakala, ga yaka warray malthun
ŋarrakuwaynydja dhärukku.” Djamiyulnydja
wirrkina ŋayaŋu‐yätjthina, wirrkina
wal'ŋu, ga munha‐ŋupara ŋayi yukurrana
bukumirriyaŋala Djolwunydja. 12 Ga
goḏarr'nha, munhakumirrina ŋayi gaŋgathina
bala djar'tjaryurruna ḻarruŋalana nhanŋu
Djolwuna. Bala ŋayinydja ŋula yolthu
ḻakaraŋala warray nhanbala Djolwa bitjarra

warray. “Ŋäthili yana ŋayi marrtjina bala
bukulili ŋunha *Gämullili, ga ŋunhalayi ŋayi
Djolyu ŋal'‐ŋalmaraŋala guṉḏa malanha
nherra'‐nhirrara, märr yurru yukurra
yolŋu'‐yulŋuyu birrka'yun yukurra yurru ŋanya
Djolnha, ga ḻakarama yurru ŋanya yukurra
ŋunhi ŋayinydja yindina buŋgawa; buṉbuŋala
ŋayi guṉḏanydja malanha nherra'‐nhirrara,
ga yurruna ŋayi marrtjina bala †Gilkallilinydja
wäŋalili.”

13 Bala yana ŋayi Djamiyulnydja
djar'tjaryurrunana balayi ŋunhamala Gilkallili
wäŋalili, ga ŋunhalana ŋayi Djolnhanydja
maḻŋ'maraŋala, ga dhunupa ŋayi waŋanana
Djol Djamiyulnhana bitjarra, “Garrayyu nhuna
guŋga'yundja yurru Djamiyul. Liŋguna ŋarra
djämana ŋunhiyi liŋgu ŋunhi ŋayi Garrayyu
ḻakaraŋala ŋarraku.”

14 Ga ŋayi Djamiyulnydja waŋana, “Yurru
ŋarra ŋäma yukurra dhika buliki'nha walalanha
ḻoḻthunminyara, ga rirrakay ŋarra yukurra
wäyinnha bembinha ŋämayi ŋäthinyara.”

15Ga ŋayi Djolyunydja buku‐ruŋiyina waŋana
bitjarra, “Ŋarrakala ŋuruŋu ḏarramuyu
djaw'‐djawyurruna ŋunhiyi wäyinnha
walalanha ŋulaŋuru Yamalikpuyŋuwala.
Walala yawungu bumanydja guḻku'nha warray,
bumanydja walala warrpam'thun yawungu,
ga ŋunhiyi ŋayathamanydja walala marrtji
walŋamirrinydja märr‐ḻurrkun'nha, märr

* 15:12 Carmel † 15:12 Gilgal

walala yurru bathanna wekama Garraywuna
nhokalaŋuwuna Waŋarrwu.”

16 Ga Djamiyulnydja waŋana nhanŋu bitjar-
rana, “Ma' mukthurrana. Ŋarra nhuŋu yurru
ḻakaramana ŋunhi ŋayi yawungu Garrayyu
yukurra ḻakarama ŋarrakala.”
“Ma', go ḻakaraŋana,” bitjarra ŋayi Djolnydja.
17 Bala ŋayi Djamiyulnydja waŋana bit-

jarra, “Nhenydja mak yukurrana dhuwala
guyaŋinyaramina yanapi nhe yaka wal'ŋu dhar-
rpal yolŋu ŋi', ŋula nhä ḻakaranhamina nhe
yukurrana guyaŋinyamina nhunapinyay nhe
ŋäthili, yurru nhe dhuwala djarr'yunaranydja
nhanukiyinguŋu Godkuŋu warray, ŋayipi war-
ray nhuna djarr'yurruna, ga ŋayipi nhuna nher-
rara ŋurruŋu ŋuriki Yitjuralpuyŋuwunydja.
18 Ga ŋayinydja waŋana nhuna bunharawu
bukmakkunharawu yana warrpam'thunarawu
ŋuriki yätjmirriwunydja gal'ŋu miṯtjiwu Yama-
likpuyŋuwunydja. 19Nhäkuwarray nhe yakany-
dja nhanŋu malthurruna dhärukku? Nhäku
nhe djaw'‐djawyurruna ḻatju'mirrinydja wal'ŋu
ŋunhi nhuŋuwaynydja nhe djuḻuḻ'maraŋala?
Garraynydja ŋunha yakana galŋa‐ŋamathina
nhokala, ŋaramurryinana ŋunhi ŋayi nhuŋu
yulŋunydja.”

20 “Yuwalkkumaŋga ŋarra yukurra dhuwala
malthun Garraywunydja,” bitjarra ŋayi
Djolnydja waŋana. “Bunha ŋarra yawungu
ŋunha ya' Yamalikpuyŋunha miṯtjinha,
bukmakkunhana yana dhawar'maranha, ga
waŋganynhana yana ŋarra walŋakunha
walalaŋgu ŋurruŋunhanydja. 21 Ga ŋarrakala

ḏarramuwurruyu ŋuruŋu yaka yawungu bunha
ŋunhiyi djana'‐ḏilkurrunhanydja wäyinnha
walalanha, yana walala walŋa gänha lili,
mundhurrwu wekanharawu, bathanarawu
Garraywu.”

22 Ga Djamiyulyunydja dhä‐wirrka'yurruna
buku‐ruŋiyinmaraŋala bitjarra, “Nhäku dhika
yuwalktja Garray ḏukṯuk? Bay' nhaltjan?
Ŋayi nhuŋu ḏukṯuk nhe yurru malthun
nhanŋuway? . . . märrama nhanŋuway
dhäruk? Bay' nhaltjan dhika? . . . nhe
yurru yana wekama mundhurr nhanŋu? Ŋunhi
nhe ŋuli bathan mundhurr wekama nhanŋu,
ŋunhiyinydja ŋamakurru' warray, ga dhiyaku
dhuwala yuwalktja wal'ŋu Garray ḏukṯuk
nhuŋu; ŋayi ḏukṯuk nhe yurru nhanŋuway
yana märrama dhäruk yuwalkkuma wal'ŋu.
23 Ŋunhi nhe ŋuli yukurra ŋurru‐wininydhirri
nhanŋu, ŋunhiyinydja mirithirrina yätjnha,
rrambaŋikumana ŋunhinhana ŋunhi nhe
ŋuli yukurra marrŋgitjthu djäma. Ga ŋunhi
nhepi ŋuli buku‐wanaŋ'thun ga buŋgawa
ḻakaranhamirri be, ŋunhiyinydjayi ga wirrkina
yätj, bitjanna liŋguna yanana bitjan ŋuli
nhe yukurra buku‐ŋal'yun ŋuriki goŋbuywu
waŋarrwu. Nhe ŋurrkaŋala Garraywunydja
dhäruk, ga ŋayinydja bitjarrayi yana liŋgu
nhunanydja ŋurrkaŋala, yakana nhe yurru
weyindja buŋgawa yukurra nhina ŋuruku
Godkalaŋuwunydja malawu.”

24Ga Djolnydja waŋana buku‐ruŋiyinmaraŋala
bitjarra, “Yuwalknha yana ŋarra
yätjthinanydja. Ŋarra yaka malthurruna

Garraywu dhärukku. Beyaṉiyina ŋarra ŋunhi
ŋarrakalaŋuwu ḏarramuwurruŋgu, bala
ŋarra djämana walalaŋgala ḏukṯukkurru.
25 Bäy‐ḻakaraŋa ŋarraku. Gul' ŋali marrtji bala
Gilkallilina, bala buku‐ŋal'yun Garraywuna.”

26 Ga Djamiyulnydja buku‐ruŋiyinmaraŋala
waŋana, “Ŋarranydja yurru yakana marrtji
nhipala malthun. Nhe ŋurrkaŋala Garraynha,
ga ŋayinydja nhunanydja ŋurrkaŋalayi.”

27 Bala ŋayi Djamiyul ŋanydjaḻa'yurruna
marrtjinyarawuna, bala ŋayinydja marrtjina
Djolyunydja mulkana nhanbala girri' warray baṯ
bitjarra, bala ŋayi marrtjina barr'yurrunana.
28 Ga Djamiyulnydja ŋanydjaḻa'yurruna, ga
waŋana Djolwala bitjarra, “Bitjarrayi yana liŋgu
Garrayyu barr'maraŋala burrwarrpunuŋala
nhanŋuway ŋayi yolŋu'‐yulŋunha nhokala
goŋŋurunydja. Ŋayi yurru wekama walalanha
wiripuŋuwalana ḏarramuwala goŋlili, märr
ŋayina yurru walalaŋgu dharray ŋamathamana
wal'ŋu. 29 Garraynydja yukurra dhuwala
waŋa ŋuli yuwalkkuma yana, yakana ŋayi
ŋuli bothirrinydja waŋa. Yaka dhuwala
ŋayinydja balanyara bitjan yolŋu; yaka ŋayi
ŋuli djambi nhanŋuway ŋayi ḻiya. Ŋayinydja
ŋuli djämana‐wala yana nhaltjan ŋayi ŋuli
waŋa, yakana ŋayi ŋuli ŋula djambinydja.”

30 Ga Djolnydja buku‐ruŋiyinmaraŋala
waŋana bitjarra, “Yuwalknha yanana ŋarra
ŋayaŋu‐yätjkuŋalanydja, yurru ŋunha
yolŋu'‐yulŋuyu Yitjuralpuyŋuyunydja nhämana
yukurra ya'. Buku‐djulŋi, malthurrana ŋarraku,
bala ŋali yurru buku‐ŋal'yun Garraywuna.”

31 Bala yana Djamiyulnydja malthurrunana
nhanbala Djolwa bala Gilkallilina, ga ŋunhalana
ŋayi Djol buku‐ŋal'yurrunanydja yukurrana
Garraywu.

32 Ga Djamiyulnydja waŋana bitjarra, “Go
gäŋa lili be Yamalikpuyŋunha buŋgawanha
ya' ŋarrakala, be nhuma walŋakuŋala
ŋanya.” Bala walalanydja ŋanya gäŋalana
lili ŋunhiyi giŋnhanydja Djamiyulwalana, ga
ŋayinydja ŋunhi buŋgawanydja wirrkina
beyaṉiyina. 33 Bala ŋayi Djamiyulnydja
waŋanana ŋurikalayi giŋgala bitjarrana,
“Nhokalay mandjawakthu nhe yukurrana
bumara yolŋunha walalanha guḻku'nha, ga
nhe djaw'‐djawyurruna bumara yumurrku'nha
walalaŋgiyingala ŋäṉḏi'mirriŋuwala goŋŋuru,
ga dhuwalanydja yurru nhepina rakunydhirri.”
Bala ŋayi bumarana ŋanya rakunyguŋalana.

34-35 Bala ŋayi Djamiyulnydja marrtjina
roŋiyinana nhanukiyingala wäŋalilina, ga
yakana ŋayi biyapulnydja nhäŋala Djolnha,
yurru bitjarrana liŋguna ŋayi yukurrana
galŋa‐yätjthinana nhanŋu Djolwu yulŋunydja.
Ga Garraynydja wirrkina wuyurruna ŋunhi
ŋayi nherrara Djolnha buŋgawakuŋala
Yitjuralpuyŋuwu.

16
Daypitnhanydja ŋämirana muḻkurr weyika'yu

ŋurruŋuyinyarawuna
16:1–13 (David was anointed to be King)

1 Ga Garraynydja waŋana *Djamiyulnha
bitjarra, “Nhäku dhuwala nhe yukurra
galŋa‐yätjthirri weyingumanydja ŋuruku
†Djolwunydja gay'? Ŋarrapi ŋunhi ŋanya
ḏupthurruna, yakana ŋayi yurru biyapulnydja
dharray yukurra ŋarrakalaŋuwu miṯtjiwu
‡Yitjuralpuyŋuwu. Gaŋgathiyana go, ga
märraŋa weyikany'tja, bala yana marrtjiya
ŋunha §Bithiliyimlilina. Ga nhäŋa nhe marrtjiya
ḻarruŋa yurru ḏarramuwu yäkuwu *Djitjiwu,
liŋgu ŋarra djarr'yurruna liŋguna waŋgany
ŋunhiyi Djitjiwu walkurnha, ŋunhayina ŋayina
yurru dharraynydja yukurra ŋarrakalaŋuwu
malawunydja.”

2 Ga Djamiyulnydja waŋana bitjarra, “Ŋuli
ŋarranha Djolyu yurru ŋämanydja, ŋayinydja
yurru ŋarranha bumana ŋiniya?”
Ga ŋayi Garrayyunydja ḻakaraŋala

Djamiyulwu bitjarra, “Märraŋa yothu'nha
buliki'nha, ga gäŋa marrtjiya bala, märr nhe
yurru bathan mundhurr Garraywu wekama.
3 Ga garr'yurrayi Djitjinhanydja ŋunhimalayi,
nhuma yurru bathan, ga ŋunhilina ŋarra nhuŋu
yurru ḻakaramanydja nhaltjanarawu. Nhenydja
yurru ŋämiṉna ŋunhiyi ḏarramunha ŋunhi
ŋarra yurru ḻakaramanydja nhuŋu.”

4-5 Bala yana Djamiyulnydja
djar'tjaryurrunana bala Bithiliyimlilina,
ga ŋunhalana ŋayi ŋäthilimirriyaŋala
ŋurikiyi bathanarawunydja. Ŋayi dhäruknha
* 16:1 Samuel † 16:1 Saul ‡ 16:1 Israel § 16:1 Bethlehem
* 16:1 Jesse

djuy'yurruna garr'yunarawu Djitjiwunydja, ga
dhäruktja ŋayi waŋana bitjarra gam', “Nhepi ga
nhuŋu gäthu'mirriŋu ḏarrtjalkkunhamiyanydja
walala ŋäthili yana, ga yurruna marrtjiyanydja
lili, ŋilimurru yurru bathan mundhurr
Garraywu wekama.”

6 Yuwalkthi Djitjinydja ga nhanŋu
gäthu'mirriŋunydja walala marrtjinana lili.
Ŋayi Djamiyulyu nhäŋala Djitjiwu ŋunhi
ŋurruŋunha malamarrnha gäthu'mirriŋunha
†Yiliyapnha yäkunha, ŋayi yukurrana dhärrana
ŋanya dhika waḻarrnha bäyma, ga ŋanyana
ḻatju'na rumbal dhika, ga ŋayi Djamiyulyunydja
guyaŋina bitjarrana, “Dhuwalanhaŋga mak
Garrayyu djarr'yurruna yiŋarra'yurrunanydja.”

7 Ga ŋayi Garrayyunydja ŋanya waŋana
Djamiyulnha bitjarra, “Yaka yana nhäŋa
rumbal ga djaka'. Yaka dhuwala ŋunhiyi
ŋarra djarr'yurruna. Yolŋuyunydja ŋuli nhäma
rumbal yana warraŋul, yurru ŋarrapinydja
ŋuli nhäma djinawa'na ŋayaŋuna wal'ŋu
ŋunhana.” Ga bitjarrayi ŋayi Godthunydja
ḻakaraŋala. 8-10 Bala yana Djitjiyu gäŋa'‐gaŋala
ŋunhi gäthu'mirriŋunhanydja walalanha
lili nhanukala ŋurikala Djamiyulwala
waŋga'‐waŋganynha. Ga ŋunhiyi
walalanha waŋga'‐waŋganynha Djamiyulyu
nhäŋalanydja, bala waŋana “Yaka dhuwalayi,”
bitjarra. Ga Djamiyulyunydja waŋana
ḻakaraŋala bitjarra, “Godthunydja ḻakaraŋala
yaka, yaka ŋayi djarr'yurruna waŋganynha
ŋula dhipuŋuruyi.” 11 Bala ŋayi waŋana
† 16:6 Eliab

dhä‐wirrka'yurruna bitjarra, “Biyapul muka
nhuŋu be gäthu'mirriŋu walala?”
Ga Djitjinydja buku‐ruŋiyinmaraŋala bitjarra,

“Ŋunhayi waŋgany biyapul, yurru yutjuwaḻa'na
wal'ŋu; ŋunhayi ŋayi djäka yukurra wäyingu
walalaŋgu bembiwu.”
Ga Djamiyulnydja waŋana, “Garr'yurra ŋanya

lili, ga ŋilimurrunydja galkunna nhanŋu. Yaka
ŋäthili ŋilimurru yurru dhuwala bathan mund-
hurrnydja, ga gonha ŋayi yurru buna.” 12 Bala
walala gundupuŋalana, ga garr'yurruna ŋanya
ŋunhiyi yutjuwaḻa'nha gurrmulnha yäkunha
‡Daypitnha yurru buyuwuyu'na ŋunhiyi dhika,
ga ḻatju'na ŋanyana dhika rumbalnydja, ga
melnydja dhika ga djalka'‐djalkarryunarana.
Ga Garrayyunydja ḻakaraŋala dhunupayaŋala
Djamiyulwunydja bitjarra, “Dhuwalana ŋarra
djarr'yurrunanydja gay'. Gatju ŋämila ŋanya
weyika'yuna. Dhuwalana gay' yukurra yurru
dharray ŋarrakalaŋuwu miṯtjiwunydja Yitju-
ralpuyŋuwunydja.”

13 Bala dhunupana ŋayi Djamiyulyu
guryunmaraŋalana weyika'na ḻiyalilina
nhanukala. Ŋayinydja yukurrana dhärrana
gumurrŋura ŋurikala wäwa'mirriŋuwala
walalaŋgala nhanukalaŋuwala, ga dhunupa
marrtjina Garrakuḻuknha Birrimbirr bunana, ga
monyguŋala ŋayi Daypitnhana. Ga ŋuliŋuru bili
ŋuriŋi Godkala Birrimbirryu djaw'yurrunana
ŋanya märraŋalana, bala gäŋalana yukurrana

‡ 16:12 David

Daypitnha. Ga ŋayi Djamiyulnydja marrtjina
roŋiyinana balayi §Rämalilina.

Daypit nhinanana yukurrana Djolwala
wäŋaŋurana

16:14–23 (David lived in King Saul’s house)
14 Ga ŋulinyamirriyu liŋgu Garraywala

Birrimbirryunydja gonha'yurrunana ŋanya
*Djolnha, bala yätjtja birrimbirr bunana
nhanŋu, bala ḻiya‐bawa'yunmaraŋalana
yukurrana ŋanya Djolnha, bala ŋayi ŋuli
buku‐warwumirriyinyanydja yukurranha
bitjanana liŋgu ŋuriŋi yätjthuna birrimbirryu.
15 Ga Djolwala djämamirriyunydja waŋana
bitjarrana, ḻakaraŋala nhanŋu, “Dhuwalanydja
yätjthu birrimbirryu yukurra nhuna
galŋa‐yätjkuma. 16 Nhä warray ŋuli ŋilimurru
ŋula maḻŋ'maraŋu ḏarramunha, ŋunhi
ŋayi ŋuli barkparkthurru ḻatju'na dhika
manikay nhuŋu ŋunhi ŋayi nhuna yukurra
dhiyaŋiyi birrimbirryu yätjthu ŋayathama,
bala ŋuriŋiyi manikayyunydja nhuna ŋuli
galŋana‐ḻaymaraŋu, bala nhe yurru nhina
yukurra ḻatju'kumana.”

17 Bala Djolyunydja djuy'yurrunana walalanha
bitjarrana, “Gatjuy walala, marrtjiyana ga
maḻŋ'maraŋa ŋunhiyinha ḏarramunha,
ŋunhi ŋayi ŋuli manikay barkparkthun
walaŋguma. Gäŋana lili ŋanya dhipala
ŋarrakalana.” 18 Ga waŋganydhu ḏarramuyu
djämamirriyu ḻakaraŋala bitjarra, “Ŋunha

§ 16:13 Ramah * 16:14 Saul

†Bithiliyim wäŋaŋura ŋunhi yolŋu ḏarramu
yukurra nhina ‡Djitji yäku, ga nhanukalayŋuyu
ŋuli gäthu'mirriŋuyu barkparkthundja dhika
ḻatju'kumana manikaynydja. Ḻatju'na
ŋunhiyinydja dhika beyaṉumiriwnha ḏarramu,
ga ganydjarr‐ḏumurruna dhika, ga dhäruk
ŋamakurru' waŋanharawu, liŋgu Garray
nhanukala ŋurikalayi ḏarramuwala galki.”

19 Ga Djolyu dhäruknha djuy'yurruna
Djitjiwu bitjarra, “Djuy'yurra lili nhuŋuway
gäthu'mirriŋunha ŋarrakala, dhuwalayinha
ŋunhi ya' ŋunhi ŋayi yukurra djäka ŋuli
wäyingu walalaŋgu bembiwu.” 20-21 Ga
yuwalkthi ŋayi §Daypittja marrtjinana lili
Djolwala wäŋalilina, ga ŋayi Djolnydja wirrkina
ḏukṯukthina nhanŋu Daypitku, ga waŋananydja
ŋayi bitjarrana, “Dhiyaŋunydja gurrmulyu
yurru djäma dhiyalana galki ŋarrakalana, ŋayi
yurru gäma garanydja ŋarraku, ŋunhi ŋarra
boŋguŋu marrtji marililinydja.”

22 Bala yana Daypit nhinanana yukurrana
ŋunhalanydja Djolwalana wäŋaŋura, 23 ga
ŋunhi ŋayi ŋuli yätjtja birrimbirr marrtjinya
lili ḻiya‐bawa'yunmaranharawu Djolwunydja,
bala ŋayinydja ŋuli Daypitthunydja
barkparkthunana manikaynha miyamana ŋuli
djuwu'na nhanŋu Djolwu, bala ŋuli ŋuriŋi
yätjthunydja birrimbirryu gonha'yunana yana
ŋanya Djolnha, bala ŋayi ŋuli ŋamathinyayi.

† 16:18 Bethlehem ‡ 16:18 Jesse § 16:20-21 16:20–21 David

17
Galayiththu gur'kuryurrunana Yitju-

ralpuyŋunhanydja
17:1–40 (Goliath challenged the Israelites)

1-3 Waŋganymirriyu *Bilitjiyapuyŋu miriŋu
ŋayan'mirrimarrtjina †Yitjuralpuyŋuwu; walala
wäŋaraŋalanydja ŋunhala yäkuŋurawäŋaŋura
‡Yela, ga walalanydja §Djol ga nhanŋu miriŋu,
walalanydja yukurrana wäŋaraŋala ga ŋunhala
bala wiripuŋura ḻaypa, wiripuŋuramakarrŋura
wäŋaŋura.

4 Ŋunhiliŋumi Bilitjiyapuyŋuwalanydja
malaŋura waŋgany yolŋu ḏarramu ŋutu'
ŋanya dhika gandarr, ga waḻarr'nha bäymana
weyinnha rumbalnydja ŋayi, ga yäkunydja
ŋayi *Galayith, †Gäthpuy wäŋawuy. 5-7 Ŋayi
Galayith dhaṯthunminanydja girri'yu dhika
ŋonuŋmirriyuna, gumurr dhaṯthunmina ga
makarr maṉḏanha gungaŋala, ga bitjarrayi
liŋgu bathapu'yunydja gunganharamina
muḻkurrnydja, ga gäŋalanydja ŋayi
yukurrana gara ŋonuŋ ŋanya dhika, ga
weyinnha bäyma ŋunhi gayittja. Ga ŋayi
ŋuli wiripunydja ḏarramu ŋunhi nhanŋu
watjarr'ŋu yukurranha marrtji'‐marrtjinya ŋula
gumurrkurru nhanukala, gunga'‐gunganha
ŋuli ŋanya. 8 Bitjanana liŋgu ŋayi
ŋuli Galayith marrtjinyanydja lili, bala
waŋanhana ŋuli djawarrkthunana‐dharranha
* 17:1-3 17:1–3 Philistia † 17:1-3 17:1–3 Israel ‡ 17:1-3
17:1–3 Elah § 17:1-3 17:1–3 Saul * 17:4 Goliath † 17:4
Gath

Yitjuralpuyŋunhanydja miriŋunha, bitjanana
ŋayi ŋuli waŋanhanydja gam', “Nhäku warray
nhuma marrtji yana dhuwala ḏäpthundja
dhiyaliyi? Ŋarranydja dhuwalanydja
Bilitjiyapuyŋu yolŋu, ga nhumanydja
dhuwalinydja walala ga Djolwa djämamirri
walala yana. Ma', djarr'yurra walala bala
ŋi' . . . waŋganynha ḏarramunha, ga
djuy'yurra ŋanya lilina, ŋilinyu bunharamirrina
dhiyalana. 9 Ŋuli ŋayi yurru wutthun ŋarranha
rakunyguma, ga ŋanapurrunydja yurru
nhumalaŋguna djämamirri walala, ga ŋuli
ŋarra yurru wutthun rakunygu ŋanya, ga
balayi yurru nhumanydja Yitjuralpuyŋunydja
ŋanapurruŋguna djämamirri walala.
10 Nhumanydja dhuwala Yitjuralpuyŋunydja
ganydjarrmiriwnha walala yana. Waḏutja go
wekaŋana lili yolŋunha ḏarramunha, ŋilinyu
bunharamirrina.”

11 Ga ŋunhi ŋayi Djolyu ga nhanukala
miriŋuyu ŋäkulanydja, ga wirrkina walala
barrarinyaminanydja. 12-13 Yo, ‡Djitjiwu
gäthu'mirriŋu walala ḻurrkun' ŋunhiliyi
malaŋura miriŋuwala, 14-15 yurru waŋganydja
gurrmulnydja yutjuwaḻany'tja ga §Daypit
yäku, ŋayinydja yukurrana nhinana ŋunhala
*Bithiliyim, djäka yukurrana wäyingu bembiwu
walalaŋgu.

16-19 Waŋganymirriyu waluyu ŋayi
mäḻu'mirriŋuyu Djitjiyu waŋana djuy'yurruna

‡ 17:12-13 17:12–13 Jesse § 17:14-15 17:14–15 David
* 17:14-15 17:14–15 Bethlehem

Daypitnha bitjarra, “Gatjuy marrtjiya, bala
ŋunhimala ya' wäŋalili, ga ŋatha gäŋa dhuwala
wäwawuwalalaŋgu, ga lilinydja roŋiyinmaraŋa
dhäruk ŋarrakunydja, mak walala ŋula
ŋamakurru' yukurra nhina.”

20-21 Ga wiripuyuna waluyu munhakumirri
ŋayi Daypit gaŋgathinanydja, bala yana
marrtjinana. Ŋayi gonha'yurrunanydja
nherrara ŋunhimalanydja wiripunha yolŋunha
ḏarramunha, goŋ‐nherrara djäkawu ŋuriki
wäyingu walalaŋgu, bala yana ŋayipinydja
marrtjinana. Marrtjinana ga‐ga‐ga‐ga‐a‐a
yana liŋgu‐u‐u ŋunha wäŋa ŋayathaŋala,
ŋunhiyi wäŋa ŋunhi walala yukurranha
ŋuli bunharaminya. 22-23 Bunananydja
ŋayi ŋunhi Daypit ŋuriŋina liŋguna
waluyu ŋunhi ŋayinydja ŋunhinydja bala
bathalanydja weyindja ḏarramu walmanana,
ga wäthurrunana yukurrana ŋunhi yana liŋgu
dhäruktja, bitjarra yukurrana waŋana, “Ma',
djuy'yurrana lili ŋula yolŋunhanydja, ŋilinyu
bunharamirrina.”

24-25 Walalanydja ŋunhi Yitjuralpuyŋuyu
ŋäkulanydja, yurru walala gundupuŋalana
gay' barrarinana, ga waŋanharaminanydja
walala bitjanminana marrtjina, “Nhäŋa ŋathili
ŋunha bala ŋutu'nha bay', ŋutu'na yolŋu
ŋiniya! Giŋ Djolyu dhawu'‐nherrara yolŋunha
ŋunhinhanydja, ŋunhi ŋayi yurru wutthun
ŋanya rakunyguma, ga ŋayi yurru Djolyunydja
wekama buku‐ruŋiyinmaramanydja ŋurikiy
ŋutu'na bathalana ŋula nhä, ga bitjandhi
liŋgu ŋayi yurru gathan nhanbalay

ŋayi gäthu'mirriŋunhanydja dhäykanha
märranharawuna ŋuriki ḏarramuwu.”

26-27 Ga Daypitthunydja ŋäkula, ga waŋana
walalanha dhä‐wirrka'yurruna bitjarra, “Nhä
dhika ŋayi yurru ŋuriŋi ḏarramuyunydja
märrama ŋunhi ŋayi yurru wutthun
Galayithnhanydja? Ŋilimurru dhuwalanydja
mala yolŋu'‐yulŋu Walŋa‐ḏikṯikku warray
Waŋarrwu. Ŋunhiyinydja ŋayinydja yolŋu
ḏarramu ga mulkuru warray, yaka warray ŋayi
marŋgi ŋilimurruŋgalaŋuwunydja Waŋarrwu.
Nhäku ŋayi yukurra waŋanydja bitjandja
ŋilimurrunha nhäŋiniŋ'‐ḻakaramanydja?”

28 Daypitkala wakindhu wäwa'mirriŋuyu
ŋäkula ŋanya, bala ŋayinydja marrtjina
ŋoynha‐dharrana nhanŋu, ga waŋananydja
ŋanya bitjarrana, “Nhäku nhe lilinydja
marrtjina dhipalanydja? Ŋunhalaŋga
bäyma bini nhenydja nhinanha yukurranha
djäka yukurranha wäyinguŋga walalaŋgu;
ŋunhiyiŋga nhuŋunydja djäma be. Nhenydja
dhuwala yana marrtjina lili dhiyaku
nhänharawu warray ŋiniya! . . . mariwu
warray nhänharawu. Nhä dhuwala nhenydja? .
. . wurraŋatjarra?”

29-31 Ga wiripu‐guḻku'yunydja
ḏarramuwurruyu ḻakaraŋala Djolwuna
Daypitkalaŋuwuy, ŋunhi ŋayi yukurrana
waŋana Daypit. 32 Bala yana ŋayi Djolyu
djuy'yurrunana nhanŋu Daypitku, ga ŋayi
Daypittja marrtjinana lili ga waŋana giŋgalana
buŋgawawalana, “Yaka ŋilimurru barrarirri
ŋuruku Bilitjiyapuyŋuwu. Ŋarrana yurru

marrtji ga bumanydja ŋanya.” 33 Ga ŋayi ŋunhi
giŋdja waŋana bitjarra, “Yurru nhe dhuwala
yutjuwaḻa' warray yulŋunydja, gurrmul warray.
Yakana nhenydja ŋuli wutthurru ŋanya, liŋgu
ŋayinydja ŋunhinydja wirrkina marŋgi wal'ŋu
mariwu.”

34-35 Ga Daypittja waŋana
buku‐ruŋiyinmaraŋala bitjarra, “Ŋarranydja
dhuwala ga wäyin djäkamirri, ŋarra ŋuli
yukurra djäka mäḻu'walaŋuwu wäyingu
walalaŋgu. Ŋunhi ŋuli wakinŋumirrinydja
wäyin marrtji, ga djaw'yun ŋuli ŋunha
wäyinnha bembinhanydja, ŋarranydja
ŋuli ŋupan yana, ga mayaŋ ŋuli mulka,
bala but‐barkthun ŋuli rakunyguna yana.
36 Ŋarra ŋuli buma maḏakarritjmirrinhanydja
wäyinnha walalanha, ga ŋarra yurru
ŋunhanydja ya' buma Bilitjiyapuyŋunhanydja,
ŋunha ŋayi yukurra warku'yun Godnha
ŋanyapinyay ga nhanŋu Godku yolŋunha
walalanha. 37 Godthu walŋakuŋala
ŋarranha ŋurikalanydja wakinŋumirriwala
wäyingalanydja walalaŋgala, ga bitjandhi
yana ŋayi yurru walŋakuma ŋarranha
dhiyakalanydja Bilitjiyapuyŋuwalanydja.”
Ga ŋayi Djolnydja waŋana bitjarrana,

“Manymak, gatjuy marrtjiyana, ga Godtja yurru
nhokala galki.” 38 Bala yana ŋayi nherrara
nhanŋuwaynha mariwuy girri', dhaṯthurruna
Daypitnhana, ga nherrara ḻiyawuy muḻkurrlili
nhanukala, ga goŋlili wekaŋala nhanukala
bathala ŋanya mandjawak. 39 Ga märr
ŋayi bitjarra Daypit marrtjinanydja ya'

dhawaṯthurrunanydja, marrtjina ŋonuŋdhina
warray; yakana ŋayi ŋulawirrkinydja marrtjina.
Bala ŋayi Daypitthu waŋana bitjarrana,
“Gulkuruna ŋarra marrtjinanydja bay', liŋgu
ŋonuŋnha dhuwala, yakana ŋarra ŋuli
marrtji marilili dhiyakumirrinydja girri'mirri,”
bitjarrana. Bala ŋayi ḻarr'maraŋalana
yup‐yupmaraŋalana ŋunhiyi girriny'tja,
40 bala yana ŋayi märraŋala nhanŋuwaynha
ŋunhi girri', wapitja'na ga djeŋaynha. Ga
waŋganydhu ŋayi goŋdhu guṉḏanydja
märraŋala ŋuliŋuru riyalaŋurunydja gapuŋuru
mayaŋ'ŋuru, yurru buyuwuyu'mirrina ŋanya
dhika guṉḏanydja ŋunhi. Bala ŋayi ŋilitjara
nhanukiyingala ŋunhimala bathililinydja, bala
yana marrtjinana‐wala, Galayithpana bunana.

Daypitthu murrkay'kuŋala Galayithnha bu-
mara

17:41–58 (David killed the giant Goliath)
41 Ŋunhi ŋayi ŋuriŋi wakindhu wal'ŋu

ḏarramuyu nhäŋala yäkuyu †Galayiththu
ŋanya ‡Daypitnhanydja, ŋayi nhinana lili
marrtjina withiyara ŋanya, ga ŋayi Galayithtja
marrtjinana withiyarana ŋanya. 42 Bala yana
ŋayi nhäŋala Daypitnhana ŋunhi ŋayinydja
yutjuwaḻa' ḏarramu, ga ḻatju' dhika rumbal
ŋayi ŋunhiyi gurrmulnydja. 43 Bala ŋayi
Galayith waŋana warku'yurruna Daypitnhana
bitjarra, “Nhäku dhuwali dharpanydja?
. . . Nhä ŋarra? . . . wuŋgan?”
Bala ŋayi waŋana yätjkuŋalana yukurrana
† 17:41 Goliath ‡ 17:41 David

Daypitnhanydja, yätjnha dhäruk wekaŋala
yäkuyu nhanukalayŋuwalana waŋarrwala
waŋana yukurrana. 44 “Go bay', ŋarra
nhuna bumana. Walala nhuna yurru ḻukana
wäyindhuna walalay butthunaramirriyuna
ga wuŋgandhuna walalay.” Bitjarra warray
ŋayinydja ŋunhi bathalanydja ŋanyanydja
rumbal ḏarramu waŋana.

45 Ga Daypittja waŋana nhanukalanydja
bitjarra, “Nhenydja marrtjina lili ŋarraku
garamirri ga mandjawakmirri, yurru
ŋarranydja dhuwala marrtjina nhokalanydja
yäkumirri Garraywalaŋumirri warray;
ŋayinydja ŋunhiyinydja §Yitjuralpuyŋuwu
Waŋarr ganydjarr ŋutu' warray bäyma
warray. 46 Nhe ŋanya warku'yun yukurra,
ga dhiyaŋunydja‐wala gäthuranydja Garrayyu
yurru nhunanydja nherraṉ goŋlili ŋarrakalana.
Ŋarranydja yurru nhuna bumana, ga
muḻkurrnydja yurru nhuna gulkthunna, ga
wäyindhuna walalay nhuna yurru ḻukanydja
barrwaṉ'tja, nhunapinyay ga bukmaknha
dhuwala *Bilitjiyapuyŋunha, bukmaknha yana
miriŋunha miṯtjinha. 47 Bukmakthunydja
yukurra yurru nhämana ga marŋgiyirrina,
ŋunhi nhenydja burakinyarawuy yaka
warray garayu ga mandjawakthu, liŋgu
Garrayyu ŋayipi warray waŋganydhu
yurru walŋakuma nhanŋuwaynydja ŋayi
yolŋu'‐yulŋunha Yitjuralpuyŋunhanydja,
ŋuriŋi warray bathalayu warray ganydjarryu

§ 17:45 Israel * 17:46 Philistia

ŋunhi djuḻkmarama warray yukurra.
Ŋayina yurru Garrayyu Waŋarryuna
wekamanydja nhumalanha ŋanapurruŋgala
goŋlilinydja, ŋunhi ŋanapurru yurru
buma dhawar'maramana warrpam'thuna
nhumalanha.” Ga bitjarrayinayi ŋayi
yukurrana Daypitthu ḻakaraŋalanydja ŋuripa
bathalawanydja wal'ŋu ḏarramuwa.

48 Yo, Galayithtja marrtjina nhinana lili‐i‐i,
galkithinana Daypitnhana withiyara, ga
ŋayi Daypittja waṉḏina nhinana dhika
lili, bala withiyara Bilitjiyapuyŋunha
ŋunhiyi waḻarrnha. 49-50 Bala ŋayi
märraŋala guṉḏanydja bathiŋurunydja
djawarr'yurruna, ŋilitjara ŋunhimala
djiŋaylilinydja wurwayyunmaraŋalanydja,
bala ḏupthurruna ŋunhi guṉḏanydja wirriw'
bitjarra, dhunupa yana wutthurrunana ŋanya
Galayithnha, ga guṉḏanydja ŋunhi waṉḏina, ga
burakinanydja ŋayi dhiyala liŋgu muḻkurr
yana. Bala ŋayi Galayith galkinanydja
munatha'lilina, bukunydja bala munatha'lili.
51 Ŋayinydja ŋunhi Daypittja garamiriw
ŋula nhämiriw, yana ŋayi ṉaŋ'thurruna
nhinana bala, ŋal'yurruna ḏiltjilili nhanukala
Galayithkala, ḏulŋurr'yurruna mandjawaktja
nhanukala dharwa'ŋurunydja, bala gupanydja
gulkthurrunana muḻkurrnydja rakunyguna.
Walalanydja nhäŋala ŋuriŋi Bilitjiya-

puyŋuyunydja ŋunhiyinydja yindinhany-
dja yolŋunha wutthunara ŋurikiŋina
yutjuwaḻa'wuŋuna rakunygunharana yurru
walala gundupuŋalana gay'. 52 Ga walalanydja

ŋunhala Yitjuralpuyŋunydja yatjunmina
dhika yiŋgathinana bena dhika, ga
warr'‐warryurrunana walalanha bena‐wala
barrkulilina yana, bumarana marrtjina
bala ŋunhi walala ŋuparanydja walalanha.
53-54 Ga ŋunhi walala lilinydja ŋulaŋuru
roŋi‐'ruŋiyinanydja, ga ŋunhala walala
djoṉguŋala girri'na malanha, walalaŋgala
Bilitjiyapuyŋuwalanydja wäŋaŋuruna
malaŋuŋuru, walalambala ŋunhi girriny'tja
ga walalaŋguwaynha.

55 Ga ŋunhi ŋayinydja †Djolyunydja nhäŋala
Daypitnhanydja, ŋunhi ŋayi nhinana bala
marrtjina withiyara Galayithkuna bunharawu,
bala ŋayi Djolyunydja dhä‐wirrka'yurruna
nhanŋuway djämamirrinhana, “Yolŋga
ŋunhi ŋayi yulŋunydja?” bitjarra. Ga
djämamirrinydja waŋana ŋunhi bitjarra,
“Yakana ŋarra marŋgi.” 56 Ga Djolyu waŋana
bitjarra, “Gatjuy nhe maḻŋ'maraŋa.” 57 Ga
dhäŋuru ŋuliŋuruna ŋunhi ŋayi Daypit
roŋiyina beŋuru mariŋuruna, walala ŋanya
garr'yurrunana, bala gäŋala ŋanya bala
Djolwalana Daypitnhanydja. 58 Ga Djolyu
dhä‐wirrka'yurruna Daypitnha bitjarra, “Yol
nhuŋu bäpa'mirriŋunydja?” Ga Daypitthunydja
buku‐ruŋiyinmaraŋala ḻakaraŋala bitjarra,
“Ŋarranydja dhuwala gäthu'mirriŋu ‡Djitjiwu
ŋurukuy wäŋawuy §Bithiliyimbuy,” bitjarra.

† 17:55 Saul ‡ 17:58 Jesse § 17:58 Bethlehem

18
Daypit ga Djonathan maṉḏa

dhawu'‐nherraṉminanydja maṉḏakuway maṉḏa
gupaḏalkuŋalana

18:1–16 (David and Jonathan entered into
covenant relationship)

1 Ga ŋuliŋurunydja dhurrwaraŋuru *Djolwu
gäthu'mirriŋu †Djonathan yäku wirrkina wal'ŋu
galkithina ga ḻundu'mirriŋuyinana wal'ŋu,
yuwalkkuŋalana ḻunduthina nhanŋu ‡Daypitku;
ŋayi yukurrana märr‐ŋamathinanydja Daypitku
wirrkina wal'ŋu dhikana, bitjarra yana liŋgu
bitjarra ŋayi yukurrana märr‐ŋamathina
nhanŋuway ŋayi. 2 Ga ŋunhili yana liŋgu
Daypittja yukurrana nhinana ŋunhilina
liŋguna Djolwalana wäŋaŋura, yakana
ŋayi roŋiyina balayi nhanukalayŋuwala
bäpa'mirriŋuwalanydja wäŋalili. 3 Ga ŋunhiyi
maṉḏanha märrma' yawirriny' maṉḏanha,
Djonathan ga Daypit dhawu'‐nherraṉminanydja
maṉḏakuway maṉḏa gupaḏalkuŋalana.
4 Ŋayi Djonathandhu yupmaraŋalana
nhanŋuwaynydja ŋayi girri' ŋurukuynydja
ḻatjuny'tja wal'ŋu girri', ga nherrara
nhanukala Daypitkalana, ga bitjarrayi liŋgu
ŋayi wekaŋala mandjawaktja ga biral ga
rumbalwuy galmunharawuy girri' nhanŋuna
ŋayi rarr'yurruna Daypitkuna.

5 Yo, ŋunhi ŋayi ŋuli Djolyu djämanydja
nhanŋu wekanha Daypitku, ŋayinydja
ŋuli djämanydja yana ḻatju'kunhana
* 18:1 Saul † 18:1 Jonathan ‡ 18:1 David

bäymana dhika, bala yana ŋayi
Djolyu nherrara ŋanya Daypitnha
mala‐warryunarayŋunhana, ŋurruŋukuŋala
miriŋuwuna mala‐warryunarawu. Ga
bukmaktja ŋunhi Djolwu miṯtjinydja wirrkina
dhika galŋa‐ŋamathina bitjarrana nhanukala
Daypitkala. 6 Yo, roŋiyinana yukurrana
Djolnydja ga nhanŋu miriŋunydja miṯtjinydja
lilina wäŋalilina ŋulaŋuru mariŋurunydja
ŋunhi ŋayi Daypitthu wutthurruna Galayithnha
rakunyguŋala, ga ŋunhi walala marrtjina
djuḻk‐djuḻkmaraŋala wäŋanydja malanha,
walalanydja marrtjina dhäykawurrunydja
barkparkthurruna manikaynha giritjinana man-
apara, goŋmirriyinana gumurr‐ŋamathinana
gumurr'yurrunana walalaŋgu. 7 Ga ŋunhi
dhäykawurrunydja barkparkthurruna
yukurrana manikaynydja bitjarrana gam',
“Djolyunydja bumara guḻku' warray 1000
warray yolŋu'‐yulŋunha, yurru Daypitthunydja
bumara dhaŋaŋ warray biyapul warray
wal'ŋu, djuḻkmarama warray yukurra,
10,000‐nhanydja.”

8 Ga dhiyaŋunydjayi dhärukthu malanyŋuyu
Djolnhanydja ŋaramurryaŋala wirrkina
dhika; ŋayi yukurrana waŋananydja bitjarra,
“Walala yukurra waŋa ŋunha, ŋunhi
Daypitthunydja biyapul warray wal'ŋu bumara,
ga ŋarranhanydja djuḻkmaraŋala warray. Galki
walala ŋanya yurru dhuwala buŋgawakumana
nherraṉ.”

9 Yo, Djolyu ŋulinyaramirriyunydja
ŋulma‐ŋuparana ŋanya, mel‐ḏi'yurrunana

bitjarrana Daypitnha, wirrkina yukurrana
mel‐ḏi'yurruna. 10-11 Ga wiripuŋuyunydja
waluyu ŋäṉukthuna birrimbirryu ŋayathaŋala
ŋanya Djolnha, wirrkina dhikana ŋayi
Djol maḏakarritjthina ḻiyana‐bawa'yurruna.
Ŋayinydja Daypitthunydja yukurrana
manikaynha barkparkthurruna miyamara
bitjarrana bitjan ŋayi ŋuli ŋäthili yukurranha
barkparkthuna nhanukala, ga ŋunhi ŋayi
nhinana Djolyunydja ḏälkuŋala garana goŋdhu,
bala ŋayi marrtjina dharpuŋala warray
ŋanya Daypitnha; ŋayi bini ŋanya dharpunha
mam'maranhana ŋunhimala makarrlili
buṉbulilina. Djolyu buku‐märrma'mirri
baḏatjurrunanydja ŋanya garayunydja ŋuriŋi,
liŋgu buku‐märrma'mirri yana ŋayi Daypittja
baḻapthurruna nyilŋ'thurruna.

12 Bala ŋayi Djol beyaṉiyinana dhika
Daypitkunydja, liŋgu Garraynha nhanukalany-
dja galki Daypitkalanydja, bala yana
gonha'yurrunana ŋanya Djolnha ŋuriŋiyi
Godkala Birrimbirryunydja. 13-14 Bala yana
ŋayi Djolyu djuy'yurruna Daypitnhanydja
ŋurruŋunhana ŋuriki miriŋuwuna malawuna
ŋunhi walala marrtjina marililinydja;
guyaŋinanydja ŋayi gatjpu'yurrunanydja
Daypitku burakinyarawuna rakunyd-
hinyarawuna. Ga bitjanana liŋguna
Daypitkalana malayu ŋuli yukurranha
djuḻkmaranhanydja mariŋuranydja, liŋgu
Garraynha nhanukalanydja ŋuli bitjana liŋgu.
15-16 Ga yanayi ŋayinydja ŋuli Djolnydja
beyaṉiyinyana dhikana, ga mel‐ḏi'yunana

ŋanya Daypitnha, yurru bukmaktja ŋunhi
yolŋu'‐yulŋu §Yitjuralpuy malanydja yindina
ḏukṯuk Daypitku, liŋgu ŋayinydja ŋunhi
ŋanyana dhika ḻatju'na bäymana ŋurruŋu.

Djolyu bini dharpunha murrkay'kunha Dayp-
itnha nhanukalay ŋayi garayu

18:17—19:18 (Saul tried to kill David with his
spear)

17-30 Ga ŋuliŋurunydja dhurrwaraŋuru ŋayi
*Daypitthu dhäykanhana märraŋala †Djolwu
gäthu'mirriŋunhana ‡Mikuḻnha yäkunha,
ga baḏak yana Djolyunydja yukurrana
mel‐ḏi'yurruna, ŋaramurryina yukurrana
nhanŋu Daypitku.

19
19:1–5
Ga waŋananydja ŋayi *Djonathangalana

bitjarrana, “Ŋarranydja yurru dhuwala
buma rakunyguna Daypitnhanydja.” Ga
ŋayi Djonathandja waŋana bitjarra, “Nhäku
warray? . . . nhäŋura nhe yurru ŋanya
bumanydja rakunygunydja? Nhä ŋayi
yätjtja djäma nhokala? Ŋayinydja ŋuli
yukurra dhuwala nhuna guŋga'yun yana.
Nhäku warray nhe yurru ŋanya buma
ŋurrumiriwŋuranydja?”

§ 18:15-16 18:15–16 Israel * 18:17-30 18:17–30 David
† 18:17-30 18:17–30 Saul ‡ 18:17-30 18:17–30 Michal * 19:
19:1–5 Jonathan

6-10 Bala ŋayinydja Djolnydja muḻkurrnha
djambi ŋanyapinyay ŋayi, bala waŋana bit-
jarrana, “Yakana ŋarra ŋanya buma yurru,”
bitjarrana waŋana. Ga Djonathandja yanayi
wäthurruna Daypitku roŋiyinmaraŋala liliyi,
ga biyapul ŋayi Daypitthu yukurrana djäma
ŋunhalayi ŋuriki buŋgawawu giŋgu, yana
liŋgu ga walu wiripu mulkana ga biyapul
ŋäṉukthu birrimbirryu ŋayathaŋala ŋanya
Djolnha. Nhinananydja ŋayi yukurrana
goŋ‐garamirri, ga ŋayi Daypittja ŋunhiliyi
miyamara yukurrana, ga biyapul ŋayi Djolyu
gara ḏupthurruna, dharpuŋala ŋanya Dayp-
itnha. Ga bitjarra yana liŋgu ŋayi Daypittja
nyilkthurruna, ga garanydja djuḻkthurrunana
waṉḏina ga burakina bala'na. Yurru ŋayi
Daypittja ṉaŋ'thurrunana winya'yurrunana.

11-18 Djolyunydja djuy'yurruna nhanŋuway
djämamirrinhana walalanha bala nhanukala
Daypitkala wäŋalili; ŋayi bini bunha ŋanya
ŋunhilina, yurru nhanukala miyalkthu
Daypitkala Mikuḻyunydja walŋakuŋala
warray. Ŋayi djuy'yurruna ŋanya gayulnha
dhaḻakarrkurruna, bala ŋayi waṉḏina
bena‐wala. Bitjarrana ŋayi waṉḏinanydja‐a‐a
†Rämalilina ‡Djamiyulwana bunana, ga
ŋunhalana ŋayi yukurrana ḻakaraŋalanydja
Djamiyulwa ŋurikiy ŋunhi nhaltjarra
yukurrana ŋunhala bäyma nhanŋu Djolwu.

20
† 19:11-18 19:11–18 Ramah ‡ 19:11-18 19:11–18 Samuel

Djonathandhu marrparaŋ'kuŋala bitjarra
gungaŋala Daypitnha

20:1–7, 17–42 (Jonathan protected David)
1 Ŋuliŋurunydja dhurrwaraŋuru *Daypittja

marrtjina bunana †Djonathanguna,
ga waŋananydja ŋayi bitjarra gam'
dhä‐wirrka'yurrunanydja. “Wäy! Nhäku
ŋunhi nhuŋu mäḻu'mirriŋunydja yukurra
ḏukṯukthirri ŋarraku bunharawu? . . .
Nhäŋura warray? Nhä ŋarra dhika djäma
yätjtja?” 2-4 Ga ŋayi Djonathandja waŋana
bitjarra buku‐ruŋiyinmaraŋala, “Nhaltjanna
dhika ŋarra yurru guŋga'yundja nhuna?”

5-6 Ga Daypittja waŋana, “Ŋarranydja
yurru dhuwala waṉḏirrina ga djuḻuḻ'yunna,”
bitjarra. “Märr‐goḏarrny'tja nhokala
bäpa'mirriŋuyunydja boŋguŋu nhäŋuna ŋunhi
ŋarranydja boŋguŋu yaka ŋunhili ŋathaŋura.
Ga ŋunhi ŋayi boŋguŋu ḻarruŋunydja ŋarraku,
‘Wanhaka dhika Daypittja?’ biyakunydja,
ga nhenydja boŋguŋu ḻakaraŋu nhanŋu
biyakuna, ‘Ŋunha ŋayi yawungu marrtji
‡Bithiliyimlilina.’ 7 Ga ŋunhi ŋayi boŋguŋu
waŋi, ‘Yo, manymak ŋunhi,’ biyakunydja, ga
ŋunhinydja ŋali boŋguŋu marŋgithina ŋunhi
ŋarranydja boŋguŋu walŋathina. Ga ŋunhi
ŋayi boŋguŋu maḏakarritjthi ŋula, nhenydja
boŋguŋu ŋunhi marŋgithina, ŋunhi ŋayinydja
yukurra rom‐nherraṉ ŋarraku bunharawu
rakunygunharawu, yurruna boŋguŋu nhe
marŋgikuŋunydja ŋarranha.”

* 20:1 David † 20:1 Jonathan ‡ 20:5-6 20:5–6 Bethlehem



DJAMIYULWALAŊUWUYDHÄWU 20:17lxxxiDJAMIYULWALAŊUWUYDHÄWU 20:24-27

17 Ga ŋuliŋurunydja dhurrwaraŋuru
maṉḏa Daypit ga Djonathan biyapul
dhawu'‐nherraṉmina maṉḏakuway maṉḏa
märr‐ŋamathinyarawuna ga djäkawuna
bitjanarawuna liŋguna gupaḏalkunharawuna.
18-19 Bala ŋayi Djonathandhu ḻakaraŋala
Daypitku bitjarra gam', “Goḏarrny'tja nhe
boŋguŋu djuḻuḻ'yurru ŋunhamala ya' guṉḏalili.
20-21 Ga ŋarranydja boŋguŋu gäŋu ŋarrakuway
djämamirrinha ga ŋurrka'‐ŋurrkaŋu boŋguŋu
ŋilinyu bonarra'. Ŋunhi ŋarra boŋguŋu
waŋi ḻakaraŋu ŋuriki djämamirriwu
ŋarrakalayŋuwu, biyaku, ‘Bonarrany'tja
dhuwali galki nhokala,’ biyaku ŋarra boŋguŋu
waŋi, nhenydja boŋguŋu marŋgithina
yana, bala yana nhenydja boŋguŋu nhinina
dhiyalina bäymana walŋana marimiriwŋurana
mäwaya'na. 22 Ga ŋunhi ŋarra boŋguŋu waŋi
djämamirriwala biyakunydja, ‘Bonarrany'tja
ŋunha bala ya' barrku wal'ŋu,’ biyaku,
bala nhenydja boŋguŋu waṉḏina‐wala yana,
märr ŋarrakala bäpayunydja boŋguŋu
yakaŋga baymatthurrunydja nhuna. 23 Yurru
nhe ga ŋarra ŋalinydja boŋguŋu baṯ
biyaku ŋayathaŋu yukirri ŋunhiyinydjayi
dhawu'‐nherraṉminyaranydja ŋitjalaŋguway
ŋali, dhuwalanydjayi dhärrana yukurra yurru
gupaḏalŋuna yanana.”

24-27 Wiripuŋuyunydja munhayu §Djol
waŋana Djonathangala, dhä‐wirrka'yurruna
bitjarrana, “Wanhakaŋga dhika Daypittja?

§ 20:24-27 20:24–27 Saul

Nhäku ŋayi yakanydja lili marrtjina
ŋathawunydja ḻukanharawu?” 28-29 Ga
ŋayi Djonathandhunydja ḻakaraŋala nhanŋu
bitjarrana, “Ŋunhana ŋayi yawungu marrtji
Bithiliyimlilina, ŋayi yawungu ḏukṯukthirri
gurruṯu'mirriwu walalaŋgu nhänharawu,”
bitjarra.

30 Yurru ŋayinydja Djolnydja wirrkina
dhika maḏakarritjthina, ŋayi waŋana
Djonathangalanydja, bitjarrana, “Nhenydja
dhuwalanydja muḻkurr‐dhumuknha ŋiniya?
. . . liŋgu nhe nhanukala gali'ŋura. 31 Ŋunhi
ŋayinydja ŋuli walŋa, ga nhenydja boŋguŋu
yakana buŋgawa dhiyaku wäŋawu. Gatjuy
marrtjiyana, garr'yurrana ŋanya lili, ŋarra
ŋanya bumana.”

32 Ga Djonathandja buku‐ruŋiyinmaraŋala
bitjarra, “Nhäku ŋayi yurru rakunydhirrinydja?
Nhä ŋayi yätjtja djäma?” 33 Djolyunydja yakana
buku‐ruŋiyinmaraŋala ŋula waŋana, yana ŋayi
garana ḏupthurruna nhanŋu Djonathangu,
ŋayi bini dharpunhana ŋanya rakunyguna.
34 Bala yana ŋayi Djonathandja gaŋgathinana,
bala marrtjina warraŋullilina, wirrkina
ŋayi galŋa‐yätjthinanydja, warwuyurrunana
yukurrana Daypitkuna. 35-37 Ga wiripuŋuyuna
waluyu Djonathandhu märraŋala bonarra',
bala marrtjina dhawaṯthurruna warraŋullilina.
Ŋayi ḏupthurruna bonarrany'tja, bala
djuy'yurruna nhanŋuway djämamirrinhana
märranharawunydja, ga wäthurrunanydja
ŋayi bitjarrana, “Bonarrany'tja ŋunha bala
barrku ya',” bitjarra. 38 Ga ŋayi ŋuriŋi

ḏarramuyu gurrmulyunydja märraŋalana
ŋunhiyi bonarrany'tja, bala gäŋalana lili
nhanukala Djonathangalana. 39 Ŋunhiyi
djämamirrinydja ŋayaŋu‐wambuŋala ŋayi,
yaka ŋayi mayali'wunydja marŋgi, maṉḏapi
yana marŋgi Djonathan ga Daypit. 40 Yo, ŋayi
Djonathandhunydja ŋanya djuy'yurrunana
ŋunhi gurrmulnhanydja wäŋalilina
roŋiyinmaraŋala, 41 ga ŋuliŋurunydja
dhurrwaraŋuru ŋunhi ŋayi ŋunhiyi
gurrmul marrtjina wäŋalilina, bala ŋayi
Daypittja dhawaṯthurrunana ŋuliŋurunydja
guṉḏaŋurunydja, dhawaṯthurrunanydja
bala ṉaŋ'‐ṉaŋdhurrunana bur‐way bunana
Djonathanguna. Bala maṉḏa dhangi'yunminana
dhika bala‐lili'yunminana, wälkunhaminana
maṉḏa mulkanhaminana, ga nyä'yunminana
maṉḏa wiṯthunminana dhika. Daypittja
wirrkina galŋa‐yätjthina warwuyurruna,
liŋgu ŋayi yurru gonha'yunna Djonathannha,
barrkuwatjthirrina maṉḏa yurru.

42 Yurru Djonathandhunydja ganyd-
jarr‐wekaŋala ŋoy‐ḏälkuŋalana waŋana
ŋanya Daypitnha bitjarrana, “Mukthurra
yana marrtjiya, ŋayaŋu‐yal'yurra.
Ŋalinydja yurru ḻundukunharamirrina
maṉḏa gupaḏalkunharamirrina yanana.
Yakana yurru ŋula meṉguma ŋunhi
dhawu'‐nherraṉminyaranydja; ŋayi
ŋunhiyinydjayi dhawu' yurru dhärrana yukurra
yanana nhokalaŋuwu mala‐wunharawuywu
ga ŋarrakalaŋuwu mala‐wunharawuywu
walalaŋgu gupaḏalnha‐wala yanana.” Bala

yana ŋayi Daypitthunydja gonha'yurrunana
marrtjinana‐wala, ga ŋayi Djonathandja
roŋiyinana marrtjina wäŋalilina.

21
Daypittja wiḏi'yurrunana‐wala yana Djolwala
21:1–10 (David ran away from Saul)

1-3 *Daypittja marrtjina‐a‐a nhinana bala
ga‐ga‐ga‐ga‐ga‐a‐a, ga wäŋa ŋunha ŋayathaŋala
yäku †Noppuy, ga dhunupana yana ŋayi mar-
rtjinanydja ŋunha buku‐ŋal'yunaramirrililina
Buṉbulili, ga ŋäŋ'thurruna ŋayi ŋathawu
ŋunhi ḏalkarra'mirrinha yolŋunha; ŋayi
waŋananydja bitjarra gam', “Ŋatha ŋarraku
ga' wekaŋa ŋarrakuway ga ŋarrakalaŋuwu
yolŋuwu.” Liŋgu walala ŋuli wiripu‐guḻku'
ḏarramuwurru marrtjinya rrambaŋi walala
Daypit malthurruna nhanŋu.

4 Yurru ḏalkarra'mirriyunydja ŋunhi waŋana
bitjarra, “Bäyŋu ŋarraku ŋathanydja bay'.
Ŋathanydja ŋunha yukurra ŋorra ŋunhina
ganaŋ'maranharana wal'ŋu nhanŋuwaynha
Godkuna, ŋunhina liŋgu ŋathanydja yukurra
ḏälkuma ŋarra.” 5-7 Bala yana ŋayi ŋuriŋiyi
ḏalkarra'mirriyunydja dhika märraŋalana
ŋunhi ŋayaŋayny'tja dharrpalnydja, bala
wekaŋalana nhanŋu Daypitku. 8 Ga biyapul
ŋayi Daypitthu dhä‐wirrka'yurruna ŋunhiyi
ḏalkarra'mirrinha yolŋunha, “Way, garanydja
ga mandjawaktja dhika muka ŋorra yukurra?
Ŋarra ḏukṯuk mandjawakku.” 9 Ga ŋayi
* 21:1-3 21:1–3 David † 21:1-3 21:1–3 Nob

ŋunhi ḏalkarra'mirriyunydja ḻakaraŋala
nhanŋu Daypitku bitjarra, “Mandjawaktja
dhuwala ŋorra nhina ya' ŋunhi nhe yawungu
‡Galayithnha bunha dhiyaŋuyi, nhanŋuna
Galayithkuna mandjawaktja dhuwala.”
Ga ŋayi Daypittja waŋana, “Ga' wekaŋana

lili, dhuwalanydja manymaknha mandjawak.”
Bala ŋayinydja yana wekaŋalana ŋunhi mand-
jawaktja Daypitkuna, bala Daypittja marrtjinana.
10 Ŋayi waṉḏinanydja bena‐wala barrkulilina,
djuḻuḻ'yurrunana §Djolwalana, liŋgu Djolnydja
yukurrana ḏukṯukthina nhanŋu wirrkina bun-
harawuna wal'ŋu Daypitku.

23
Daypit djuḻuḻ'yurruna
23:14–29 (David and his men were hiding from

Saul)
14-15 *Daypittja djuḻuḻ'yurruna yukurrana

nhinana ŋunhalana buku'‐wukumirriŋura
wäŋaŋura dhika, ga bitjanana liŋgu ŋayi
ŋuli †Djolnydja ḏukṯukthinya yukurranha
warrya'yuna nhanŋu bitjanana liŋguna,
ḏukṯukthinya bunharawu nhanŋu mur-
rkay'kunharawuna, yurru Godthunydja
yakana Daypitnha goŋlili wekaŋala ŋurikala
Djolwalanydja.

16 Ga ‡Djonathan wiripunydja marrtjina
ga bunana nhanŋu Daypitku, ga ganyd-
jarr‐wekaŋala nhanŋu marrparaŋ'kuŋala
‡ 21:9 Goliath § 21:10 Saul * 23:14-15 23:14–15 David
† 23:14-15 23:14–15 Saul ‡ 23:16 Jonathan

ŋoy‐ḏälkuŋala bitjarra waŋana, 17 “Yaka
barrariyanydja. Godthuna nhuna yukurra
gunganhamirriyamanydja, märr yurru
ŋarrakala bäpa'mirriŋuyu yaka nhuna
maḻŋ'marama, ga baymatthun nhuna.
Ŋarraku bäpa'mirriŋunydja marŋgina nhuŋu,
ŋunhi nhe yurru buŋgawayirri nhanukala
dharapullili wapthun.” 18 Ga biyapul maṉḏa
dhawu'‐nherraṉmina, ŋunhi maṉḏa yurru
bitjan liŋgu guŋga'yunmirrimaṉḏanhaymaṉḏa
bala‐lili'yunmirri. Bala ŋayi Djonathandja
marrtjina wäŋalilina roŋiyinana, ga Daypittja
ŋunhala bäyma yukurrana nhinana ŋunhili
wäŋaŋura.

19-20 Yurru wiripu‐guḻkuny'tja ḏarramuwurru
marrtjina, ga ḻakaraŋala nhanŋu Djolwa,
“Ŋunha Daypittja ya' nhina yukurra,
ŋanapurru yurru nhuna guŋga'yundja, bala
maḻŋ'maramana ŋanya.”

21-26 Yuwalkthi walala Djol ga ŋunhi
ḏarramuwurru marrtjinana ḻarruŋala
yukurrana Daypitkuna. Marrtjinanydja
walala‐a‐a, galkina ŋunhilina ŋunhi wanhami
yukurrana Daypit djuḻuḻ'yurruna, walala
bini ŋanya mulkanha muka. 27 Yurru be
yol bunana nhanŋu Djolwu, ga ḻakaraŋala
bitjarra, “Go, waḏutja roŋiyiya. Ŋunha
§Bilitjiyapuyŋunydja marrtji yukurra lilina ya',
walala yurru djaw'yun nhumalaŋgu wäŋana.”
28 Bala yana gatjpaḻ'yurrunana ŋayi Djolnydja,
gonha'yurrunana Daypitnha, bitjarra bala

§ 23:27 Philistia

ŋayi bilyurruna marililina Bilitjiyawuywuna
marimirri marrtjina, ga yakana ŋayi biyapul
ḻarruŋala Daypitkunydja.

29 Bala yana Daypitthunydja wäŋa
ŋunhiyinydja gonha'yurruna, bala marrtjina
wiripuŋulilina wäŋalili nhäyikayuna gam'
*Yingadililina wäŋalili, ga ŋunhalanydja ŋayi
nhinanana yukurrana ga djuḻuḻ'yurruna yana
yukurrana mathirraŋurana nhinana.

24
Daypitthu yakana bumara mur-

rkay'kuŋalanydja Djolnha
24:1–22 (David refused to kill Saul)

1 *Djolnydja roŋiyinanamarrtjina ŋulaŋuruna
nyäṉ'thunaraŋurunamariŋuruna bunharaŋuru
†Bilitjiyapuyŋuwalana, wäŋalilina marrtjina
lilina, bala ŋunhalanydja ŋula yolthu
ḻakaraŋala nhanbala bitjarra, “‡Daypittja ŋunha
ya' nhina yukurra nhäyika ŋanhdharkŋura
wäŋaŋura galki §Yingadi, ŋunhayi walala
nhinanydja yukurra.” 2 Bala yana ŋayi
Djolyunydja malanydja garr'yurruna ŋunhi
nhanŋuway miriŋunhanydja, bala yana
marrtjinana‐wala walala, dhaŋaŋnha bäymana
dhika guḻku'namiriŋunydjamarrtjina nhanbala
malthurruna ḻarruŋala *Daypitkuna.

3 Ŋayi Daypittja ga wiripu‐guḻku'
ḏarramuwurru ŋunhili walala yukurrana

* 23:29 Engedi * 24:1 Saul † 24:1 Philistia ‡ 24:1 David
§ 24:1 Engedi * 24:2 David

gärri'‐garrina mathirraŋura waŋganyŋura.
Ŋayi Djolnydja ga nhanŋu mala marrtjina
yukurrana walalanydja‐a‐a, ḻäy warray
djuḻk‐gay ŋunhiyi mathirra, yurru ŋayi
Djolnydja marrtjina, bala yana bilyurruna
bitjarra ya' gatjpaḻ'yurrunana bala gulŋiyina
ŋunhimalayina liŋgu yana mathirralili
ŋunhi Daypit yukurrana djuḻuḻ'yurruna.
Ga nhinananydja ŋayi ŋunhimala bäyma
dhurrwaralili mathirralili, ga walala
Daypitkunydja mala ḏarramuwurru ga ŋunhala
bala djinawa' wal'ŋu dhuḏiŋura mathirraŋura.
4 Ga walalanydja ŋunhi ḏarramuwurrunydja
Daypitkala waŋana ḻakaraŋala bitjarra,
“Nhäŋa ya'. Liŋguna ŋayi Djolnhanydja
wekaŋala Garrayyunydja nhokalana goŋlili.
Gul' ŋilimurru bumana ŋanya ŋi'.” Yurru
ŋayinydja Daypittja yana yuḻwutjtjurruna
marrtjina bala goŋ‐mandjawakmirri, bala yana
ŋayi gulkthurruna ŋuriŋiyimandjawakthunydja
ŋunhi girri' nhanŋu yaṯaŋuru, ga balayi
marrtjina ŋunhimalayi liŋgu ŋunhi ŋayi
djuḻuḻ'yurruna yukurrana, ga Djolnydja
ŋayinydja ga yaka marŋgi ŋuriki. 5-6 Bala
ŋayi ŋuliŋurunydja Daypit ŋayaŋu‐yätjthinana
buku‐wuranana; ŋayi waŋanharaminana
ŋanyapinyay ŋayi bitjarra, “Yaka dhuwala
ŋarraku dhunupa bitjanarawu, ŋarra yurru
yaka ŋanya buma ŋula nhaltjan ŋunhi
ŋayinydja ŋunhanydja Godkuŋu nherraṉara
ŋurruŋukunhara.” 7 Bala ŋayi Daypitthu
waŋana raypirri'yurrunana ḏaḏawmaraŋalana
nhanŋuwaynydja ŋunhi ḏarramuwurrunha

malanha, märr walala yurru yakana buma
Djolnha.
Ŋuliŋurunydja dhurrwaraŋuru ŋayi Djolnydja

gaŋgathina, bala marrtjinana nhinana bala.
8 Bala ŋayi ŋulaŋuru Daypittja walmana, bala
wäthurruna nhanŋu bitjarrana, “Wäy Djol.”
Ga Djolnydja bilyurruna bitjarra gay', bala
ŋayi Daypittja buku‐nyilŋ'thurrunana galkina
munatha'lilina, märr‐ŋal'yurrunana yukurrana
Djolwu. 9 Ga waŋananydja ŋayi bitjarrana,
“Nhäku nhe ŋuli mäkiri'‐witjun ŋurukunydja
walalaŋgu ŋunhi walala ŋuli bothirri ḻakarama
ŋarrakalaŋuwuy? Yaka ŋarra nhuna yurru
buma. 10 Ŋunhala mathirraŋura gay' Garrayyu
wekaŋala nhuna ŋarrakalana goŋlili. Ŋunha
ŋarrakunydja ḏarramuwurru waŋanaŋga
ŋarranha walamaraŋala bunharawu nhuŋu,
yurru ŋarranydja nhuŋu wuyurruna. Bala
ŋarra ḏaḏawmaraŋalana walalanha, liŋgu
nhepiŋga dhuwala djarr'yunara nhanukuŋuway
Garraywuŋunydja, ŋayiŋga nhuna nherrara
ŋurruŋukuŋala †Yitjuralpuyŋuwunydja.
11 Ŋarra bini nhuna bunha muka rakunygu,
yurru yakana. Yana ŋarra gulkthurruna nhuŋu
girri'na. Nhäŋa dhuwalana gay'! Yaka ŋarra
ŋula nhä yätjkuŋala nhuna. Nhäku warray
nhe ŋarranha bumanydja yurru? Yaka warray
ŋarranydja nhuna buma yurru. 12-15 Ŋayipina
yurru Garrayyuna ŋitjalanha mala‐yarr'yundja
nhäma, yolthu yätj djäma, nhe wo ŋarra.”

16 Yurruna ŋayi Djolnydja waŋana, “Daypit
gäthu ŋarrala. Ŋarranydja dhuwala
† 24:10 Israel

yätj yana. 17 Ŋarrapi yätjthina nhuŋu
ŋurrumiriwŋura, yätjkuŋala nhuna ŋarra.
Nhenydja dhuwala manymak warray ḏarramu.
18 Nhenydja bini ŋunhi bunha muka ŋarranha,
ŋunhi ŋayi Garrayyu ŋarranha nherrara
nhokalana goŋlili, bala nhenydja marrtjina
ŋarranha djuy'yurruna walŋanha warray.
19-20 Godthu nhuna yurru guŋga'yundja,
ga nhe yurru buŋgawayirrina ŋarrakalana
dharapulŋura. 21 Dhawu'‐nherralana
ŋarrakala, ŋunhi nhe yukurra yurru djäka
ŋarrakalaŋuwu miṯtjiwu, yakana ŋula yurru
buma ŋarrakuŋu mala‐ŋurrkanharanydja.”
22 Bala Daypitthunydja dhawu'‐nherrarana
nhanukala.
Yurruna ŋayi Djolyu gonha'yurruna Dayp-

itnhanydja, bala marrtjinana, ga Daypittja ga
nhanŋu ḏarramuwurru nhinanana ŋunhilina
bäymana yukurrana mathirraŋurana.

25
Daypitthu djuḻkmaraŋalayi biyapul nhanŋu

Djolwu walŋakuŋalayi
25:1, 43; 26:1–25 (David again spared Saul’s

life)
1 Ŋuliŋurunydja dhurrwaraŋuru bala yana

ŋayi *Djamiyulnydja rakunydhinana, wirrkina
dhika djawuḻpa'na ŋayi yolŋunydja, ga bukmak-
tja yolŋu'‐yulŋu †Yitjuralpuyŋu nyä'yunminana
nhanŋu. Bala walala dholkuŋalanydja ŋanya
ŋunha ‡Rämalilina.
* 25:1 Samuel † 25:1 Israel ‡ 25:1 Ramah

43 Ŋulinyaramirriyuyi waluyu §Daypitthu
märraŋala wiripunhana dhäykanha yäkunha
*Yapakulnha, liŋgu †Djolyu nhanŋuwaynydja
ŋayi gäthu'mirriŋunha ŋunhi dhäykanha
gombuŋalana Daypitnhanydja, djaw'yurrunana
nhanukala, ga wiripuwana ḏarramuwa gathara.

26
1 Ga yana liŋgu‐u‐u ga ŋula nhäthana

gandarrkurruna wiripu‐guḻku'yuna
ḏarramuwurruyu ḻakaraŋala Djolwa bitjarrana,
“Daypit ga nhanŋu yolŋu'‐yulŋu ŋunha ya'
djuḻu'‐djuḻuḻ'yunmarrtji ŋunha ŋanhdharkŋura
wäŋaŋura ŋayilpiŋura.” 2 Bala yuwalkthi
Djolyunydja nhanŋuway garr'yurruna
miriŋunha bala marrtjina dhawaṯthurrunana,
ḻarruŋala Daypitkuna. 3-7 Daypitthunydja
ŋäkula ŋunhi Djol yukurrana ḻarruŋala nhanŋu
bunharawu, bala yana ŋulinyaramirriyu
munhakuna ŋayi garr'yurruna nhanŋuway
djämamirrinha ḏarramunha yäkunha
*Yapitjaynha, ga yana maṉḏa marrtjina
yuḻwutjtjurrunana bala, yurru gurrum'nha
bäymana dhika gayulnha, ŋulana bala
yuḻwutjtjurrunanydja maṉḏa marrtjina‐a‐a
Djolwalana wäŋakurru dhaḻakarr‐yarpuŋala,
yana liŋgu‐u‐u ga ṉapuŋga' yana dhika
ŋunhi ŋayipi Djol yukurrana ŋorrana ŋunhili.
Nhanŋu garanydja yukurrana djingaryurruna
munatha'ŋura galki ḻiyaŋura nhanukala, ga

§ 25:43 David * 25:43 Abigail † 25:43 Saul * 26:3-7
26:3–7 Abishai

djäkamirri yolŋu yäku †Yapana, walalanydja
marrtjina ŋorra'‐ŋurrana rrambaŋi walala
miriŋu nhanbala ŋunhi ḻiw'maraŋala ŋanya
ŋunhi Djolnha gungaŋala.

8Ŋayi Yapitjaynydja waŋana Daypitkala bitjar-
rana, “Wäy! Nhäŋa yakurrnha dhuwala ŋayi
yulŋunydja. Godthunydja liŋguna wekaŋala
nhokalana goŋlili. Ŋarra bumana ŋanya ŋi? .
. . dhiyaŋuna nhanukiyingalana garayu?”

9-10 Ŋayi Daypittja waŋana bitjarra, “Yaka
ŋanya wutthurra, liŋgu ŋayinydja dhuwala
waṉa‐nherraṉara Godkuŋu; ŋayi yurru
rakunydhirri Garraywala yana goŋdhu. 11 Ŋali
maṉḏa yana djaw'yundja yurru dhuwala
nhanŋu gara ga buthulu gapuwuy, bala
marrtjina.” 12 Bala yana maṉḏa yuwalknha
märraŋala ŋunhi garanydja ga buthulu
gapuwuy, bala marrtjinana. Bäyŋuna ŋula
yolthu nhäŋalanydja; warrpam'nha walala
yakurrmirrina, liŋgu ŋayipi Garrayyu yakurr
wekaŋala walalaŋgu, ŋonuŋ dhika yakurr.

13 Ga Daypit marrtjinanydja, ŋunhi
märr‐barrkulili bitjarra ya' wiripuŋulilina
gali'lili, 14 bala ŋayi ŋunhalanydja yatjurrunana
yukurrana waŋanana. “Wäy Yapana! Ŋämaŋga
nhe yukurra ŋarranha yulŋunydja?” bitjarra.
Yapananydja dhuwala djäkamirri ŋunhi

Djolwu gaŋgathinanydja, bira'yurrunanydja
ŋayi, bala dhä‐wirrka'yurruna bitjarrana, “Yol
dhika yatjurrunanydja?”

† 26:3-7 26:3–7 Abner

15-16Ga ŋayiDaypittja ŋulaŋurunydjawaŋana,
yatjurruna biyapul, “Wäy Yapana! Nhä dhuwali
nhe ŋamakurru' djäkamirrinydja? . . . bay'
yätj warray ŋiniya? Nhä warray ŋuli nhe yaka
djäka dhiyaku giŋgu ŋamathaŋunydja? Be yol
yolŋu marrtjina bala djuḏapthurruna giŋguna
buŋgawawuna, ŋayi bini bunha ŋanya mur-
rkay'thanhana. Wanhaka dhika Djolwu garany-
dja? Ga wanhakana dhika nhanŋu buthulu
gapuwuynydja?”

17-20 Ŋayi Djolnydja bira'yurrunana,
ŋäkulanydja ŋayi dharaŋara warray Daypitnha
rirrakaynydja. Ŋayi gaŋgathinanydja, bala
waŋana bitjarra, “Yol dhuwala nhe yolŋunydja?
. . . ŋarraku gäthu? . . . Daypit?” bitjarra.
“Yo, yuwalk dhuwala,” bitjarra ŋayi Daypittja.

“Nhäku dhuwala nhe ŋupandja‐dharra
ŋarranha bunharawunydja? Nhä dhika ŋarra
yätjtja djäma?” 21 Ga Djolnydja waŋana
buku‐ruŋiyinmaraŋala, “Ŋarrapi dhuwala
yätjthirri yukurra. Go ŋali roŋiyirrina. Yaka
ŋarra nhuna yurru buma dhuwala, liŋgu
nheŋga bini ŋarranha dharpunhanydja, yurru
bäyŋu warray. Ŋarrapi yana yätjthinanydja.”

22-24 Ga ŋayi Daypittja buku‐ruŋiyinmaraŋala
bitjarra, “Dhuwala nhuŋu garanydja ga ga-
puwuynydja buthulu. Djuy'yurrana lili balaŋu
yolŋunhana, ŋayi märramana.” 25 Ga ŋayi
Djolnydja waŋana Daypitkala bitjarra, “Godthu
nhuna yurru guŋga'yundja bukmaklili nhälili
malanyŋulili.”
Bala ŋuliŋuruyinydja Daypit marrtjina wirip-

ulilina wäŋalili, bala ŋayi Djolnydja roŋiyina

wäŋalili nhanukiyingalana.

27
Djol märr‐yuwalkmirriyina marrŋgitjku

yolŋuwu, bala ŋayi rakunydhinana
27:1; 28:3–20; 31:1–13 (Saul consulted the

witch, and he died)
1 Bala dhurrwaraŋuru ŋuliŋurunydja *Daypit

ga nhanŋu mala yolŋu'‐yulŋu marrtjina bala
†Bilitjiyapuyŋuwala wäŋalili, ga ŋunhinydja
walala yukurrana nhinana ŋula nhämunha'na
dhuŋgarramirrina; ŋayi ‡Djolnydja yakana
ŋunhimalanydja marrtjina bunharawu nhanŋu
Daypitku, liŋgu ŋayi beyaṉiyinana, wirrkina
ŋayi yukurrana beyaṉiyina ŋuriki Bilitjiya-
puyŋuwuna miṯtjiwu.

28
3 Yo, Djamiyulnydja liŋguna rakunydhinana,

ga dhurrwaraŋuru ŋuliŋuruyinydjawalalanydja
nyä'yunminana yukurrana nhanŋu, bala ŋanya
dholkuŋalanydja rumbalnydja *Rämalilina
wäŋalili yäkulili. Yo, ŋayinydja Djolnydja
mukthurrunaŋga yana ŋurruŋu ŋayi wal'ŋu,
ga ŋayinydja ŋuli yukurranha gukunhana
ŋunhinydja marrŋgitjnha yolŋu'‐yulŋunha
ŋunhi walala ŋuli yukurranha waŋanhaminya
mokuywala ŋurikala rakunymirriwala
yolŋu'‐yulŋuwala. Yo, djuy'yurrunana
yana gukuŋalana ŋayi walalanha yanana
yolŋunydja †Yitjuralŋurunydja wäŋaŋuru. 4 Ga
* 27:1 David † 27:1 Philistia ‡ 27:1 Saul * 28:3 Ramah
† 28:3 Israel

dhäŋuru ŋuliŋuru Bilitjiyapuyŋunydja biyapul
yurrum'maranhamina, mala‐märranhamina
bunharawu ŋuruku Yitjuralpuyŋuwuna, ga
Djolnydja bitjarrayi liŋgu ḻuŋ'maraŋalana
nhanŋuwaynydja miriŋunha. Ŋayi Djolnydja
ga nhanŋu miṯtji wäŋaraŋala ŋunhala galki
‡Gilpuwa wäŋaŋura yäkuŋura bukuŋura.
5-6 Djolyu nhäŋalanydja bitjarra ya' miriŋunha
ŋunhi Bilitjiyapuyŋunhanydja, yurru biyapul
warray wal'ŋu, djuḻkmarama warray yukurra
miṯtji, bala ŋayi gay' beyaṉiyinana wirrkina.
Ŋayi ŋäŋ'thurruna Garraynha, “Nhaltjan
yurru dhuwala ŋanapurru yolŋunydja?”
bitjarra. Yurru Garraynydja yaka ŋula
nhanŋu buku‐ruŋiyinmaraŋala dhäruk, yakana
waŋganydhu ŋula yolŋuyu dhäruk nhanŋu
wekaŋala Garraywuŋu.

7 Bala Djol bitjarrana waŋana
nhanukalaŋuwala ŋurukala malawalanydja,
“Yol balaŋu yolŋu marŋginydja ŋunhi ŋayi
yurru waŋa mokuywala yolŋu'‐yulŋuwala?
Ŋarra yurru waŋanydja ŋanya ŋäŋ'thun
ŋunhiyi, ga ŋayina yurru ŋarraku ḻakarama
nhaltjanarawu ŋula.”
Ga walalanydja waŋana ḻakaraŋala nhanŋu,

“Ŋunha nhäyika §Yandu wäŋaŋura, dhäyka
yukurra nhina ŋunhi ŋayi ŋuli waŋa'‐waŋa
mokuywala; ŋayi ŋuli yukurra dhäwu'märrama
rakunymirriwala yolŋu'‐yulŋuwala.”

8-10 Bala ŋayi Djol dhaṯthunminana girri'yuna,
wiripukunhaminana rumbalnha ŋanyapinyay,

‡ 28:4 Gilboa § 28:7 Endor

ga munhakuna ŋayi marrtjinanydja ŋurikalayi,
ŋunhiyi withiyara miyalknhanydja. Ŋayi
waŋananydja bitjarra, “Ŋarra ḏukṯuk nhuŋu,
nhe yurru wäthun ŋula yolŋuwu rakunygu,
ŋarra ḏukṯuk ŋarra yurru waŋa nhanukala.
Ŋarra yurru dhä‐wirrka'yun ŋanya nhaltjan
yurru ŋanapurruŋgu.”

11 Ga ŋunhi dhäykanydja waŋana bitjarra,
“Yolku nhe ḏukṯuktja? Yolku ŋarra wäthundja
yurru dhika?”
Ga ŋayi Djolyu ḻakaraŋalana bitjarrana,

“Ŋarranydja ḏukṯuk *Djamiyulwu; ŋarra
ḏukṯuk ŋarra yurru waŋa nhanukala
Djamiyulwala.”

12 Bala ŋuriŋi dhäykayunydja marrtjina
dharaŋara warray ŋanya Djolnha, bala waŋana
bitjarrana, “Dhuwalanydja nhenydja giŋ warray
bay', buŋgawa warray. Nhäku nhe ŋarranha
mayali'‐wilkthurrunanydja?” bitjarra warray.

13-14 Ga Djolyunydja waŋana bitjarra, “Yaka
barrariya,” bitjarra. “Yolnha nhe yukurra
nhämanydja?”
Ga ŋayinydja ŋunhi miyalkthunydja

ḻakaraŋala bitjarra, “Ŋarra yukurra
nhämanydja dhuwala worruŋunha
ḏarramunhanydja, yurru ŋayi ŋunha marrtji
lili yulŋunydja, dhawaṯthun marrtji ŋulaŋuru
munatha'ŋuru lili walma. Ŋunhinydja
Djamiyulnha!”

15 Ga Djamiyulnydja waŋana nhanukala
Djolwala bitjarra, “Nhäku nhe ŋarranha

* 28:11 Samuel

dhuwala roŋiyinmaraŋala liliyinydja dhipala
munatha'lilinydja?”
Ga Djolnydja waŋana, “Ŋarranydja dhuwala

mariŋura yindiŋura. Bilitjiyapuyŋunydja
dhuwala nyäṉ'thurrunana, marrtjina yukurra
bunharawu ŋanapurruŋguna, ga Godthunydja
ŋanapurrunha gonha'yurrunana; yakana ŋayi
ŋarraku buku‐ruŋiyinmaraŋala ŋunhi ŋarra
märrliliyaŋalanydja nhanukala. Bala ŋarra
wäthurruna nhuŋuna. Nhaltjan yurru ŋarra
dhika yulŋunydja?” Bitjarra ŋayi yukurrana
Djolyu dhä‐wirrka'yurruna ŋanya Djamiyulnha.

16 Ga Djamiyulyunydja ḻakaraŋala bitjarra,
“Garrayyu nhuna liŋguna gonha'yurrunana.
Nhenydja dhuwala balanyara bitjan
miriŋuna nhanŋu Garraywu. 17 Ŋäthili
Garrayyu nhuŋu yukurrana ḻakaraŋalanydja,
marŋgikuŋalanydja bitjarranydja
raypirri'yurrunanydja, ga dhiyaŋunydja‐wala
ŋayi nhuna gonha'yurrunana, bitjarra yana
liŋgu ŋunhi ŋayi nhuŋu ŋäthili yukurrana
ḻakaraŋala. Garrayyu djaw'yurrunana
nhanŋuway malanydja nhokalanydja, yakana
nhenydja yurru buŋgawayirri walalaŋgu
biyapul. Daypitnha yurru dhärra yukurra
djäkamirrinydja nhokalanydja dharapulŋura,
liŋgu nhe ŋuyulkthina Garraywu. 18 Ŋayi
nhuna waŋana, nhe bini bunha warrpam'thuna
yana †Yamalikpuyŋunha ŋunhi, warrpam' yana
dhawar'maranha, yurru nhenydja yaka warray
malthurruna nhanŋuwaynydja dhärukku.
19 Goḏarrny'tja nhepi ga nhuŋu gäthu'mirriŋu
† 28:18 Amalek

malanha boŋguŋu murrmurryurruna, ga
Bilitjiyapuyŋuyuna boŋguŋu djuḻkmaraŋu
Yitjuralpuyŋunhanydja miṯtjinha.”

20 Djolyu ŋäkulanydja ŋunhiyi, bala ŋayi
wirrkina dhika gorana ga beyaṉiyinana mana-
para; yakana ŋayi ḻukana ŋula nhä ŋatha.

31
1 Ga yuwalknha bitjarranydja maḻŋ'thurruna.

Wiripuŋuyunydja waluyu Bilitjiyapuyŋunydja
nyäṉ'thurrunana lili yana, bunharaminana
yukurrana walala Yitjuralpuyŋuna, ga
guḻku'na dhika burakinanydja. 2 Ga
Djolwu ḻurrkun' gäthu'mirriŋu walala
burakinayi, *Djonathan ga märrma' biyapul
rakunydhinanydja ŋuriŋiyinydja waluyu,
3 ga Djolnydja ŋayipinydja ga gaṯpurrthina
burakina bonarra'yu. 4 Bala ŋayi waŋana
nhanukalaŋuwala djämamirriwala bitjarra,
“Buŋana ŋarranha go, rakunyguŋana,
märr ŋarranha yurru yakana ŋuruŋu
Bilitjiyapuyŋuyunydja märrama.”
Yurru ŋunhi ḏarramunydja waŋana

yaka'yurruna, yakana ŋayi ŋanya ŋula bu-
maranydja liŋgu ŋayi ŋunhi barrarinana. Bala
Djol bunharaminanydja dharpunhaminanydja
ŋanyapinyay ŋayi ŋuriŋi nhanukiyingalana
mandjawakthu.

8-10 Ga ŋunhi walala Bilitjiyapuyŋuyu
ŋäkulanydja ŋunhi Djolnydja liŋguna
rakunynha, wirrkina walalanydja dhika
galŋa‐ŋamathinana; walala marrtjina lili,
* 31:2 Jonathan

ga gulkthurruna ŋanya muḻkurrnha, ga
rumbalnydja ŋanya walala dhuḻ'yurrunana
ŋunha galki dhälili ḻoḻulili nhäyikayu
†Bittjanlili wäŋalili. 11-13 Yurru walala
ŋunhi Yitjuralpuyŋunydja ḏarramuwurru
beyaṉumiriwnha dhika wäŋgaŋala
ŋunhimalayi wäŋalili, ga yupmaraŋala ŋanya
Djolnha rumbalnydja, bala dhalkaraŋalana.
Bala walala nyä'yunminanydja nhanŋu
yukurrana Djolwu 7 walunydja ŋupara.

† 31:8-10 31:8–10 Beth Shan

